
Sommarju eżekuttiv 
I L-istituzzjonijiet u l-korpi tal-UE, flimkien mal-aġenziji eżekuttivi, jimpjegaw madwar 
51 000 membru tal-persunal, taħt tipi differenti ta’ kuntratti: uffiċjali permanenti, 
persunal temporanju u persunal bil-kuntratt. Ir-rwol tas-servizz pubbliku tal-UE huwa li 
jagħti appoġġ lill-UE biex tilħaq l-objettivi tagħha, u meta tiġi biex timplimenta l-politiki 
u l-attivitajiet tagħha. Il-kostijiet tas-salarji jirrappreżentaw madwar nofs il-baġit 
tan-nefqa amministrattiva tal-UE. 

II L-impjieg tal-persunal tal-istituzzjonijiet tal-UE huwa rregolat minn regoli komuni, 
jiġifieri r-Regolamenti tal-Persunal għall-Uffiċjali u l-Kundizzjonijiet tal-Impjieg ta’ Oħra. 
Dawn ir-regoli huma kkomplementati mid-deċiżjonijiet ta’ implimentazzjoni u 
mill-politika tar-riżorsi umani tal-istituzzjonijiet. Dan il-qafas tal-impjieg huwa mfassal 
bl-objettiv li jippermetti li l-istituzzjonijiet tal-UE jiġbdu, jirreklutaw u jżommu persunal 
ta’ kwalità għolja u multilingwi, meħud mill-aktar bażi ġeografika wiesgħa possibbli, li 
jkun indipendenti u jirrispetta l-ogħla standards professjonali. Ir-Regolamenti 
tal-Persunal ġew abbozzati fl-1962 u ġew riformati b’mod sostanzjali fl-2004. Fl-2014 
saret reviżjoni oħra li kienet aktar limitata. 

III L-UE ilha taħdem f’ambjent dejjem aktar diffiċli: il-migrazzjoni, il-Brexit, 
il-pandemija tal-COVID-19, il-gwerra ta’ aggressjoni mir-Russja kontra l-Ukrajna, kif 
ukoll l-inflazzjoni u l-kriżi tal-enerġija li rriżultaw. Dan kollu rriżulta f’kompiti 
addizzjonali għall-istituzzjonijiet tal-UE, u mhux neċessarjament kien akkumpanjat 
minn żieda fl-għedud tal-persunal. 

IV L-objettiv ta’ dan l-awditu kien li jivvaluta, f’dan il-kuntest, jekk il-qafas tal-impjieg 
taċ-ċivil tal-UE pprovdiex il-flessibbiltà lill-istituzzjonijiet biex jissodisfaw il-ħtiġijiet ta’ 
reklutaġġ u jtejbu l-ġestjoni tal-forza tax-xogħol tagħhom. Huwa mistenni li 
l-konklużjonijiet u r-rakkomandazzjonijiet tagħna jikkontribwixxu għal kwalunkwe 
diskussjoni potenzjali futura dwar ir-Regolamenti tal-Persunal tal-UE. Koprejna tliet 
istituzzjonijiet tal-UE: il-Parlament Ewropew, il-Kunsill u l-Kummissjoni Ewropea. B’mod 
partikolari, eżaminajna jekk il-qafas tal-impjieg ippermettiex li l-istituzzjonijiet: 

(a) jirreklutaw il-persunal kwalifikat u b’talent li jeħtieġu; u 

(b) jiksbu l-aħjar mill-persunal tagħhom. 

V Ikkonkludejna li l-qafas attwali tal-impjieg huwa flessibbli. Huwa jippermetti li 
l-istituzzjonijiet jissodisfaw il-biċċa l-kbira mill-ħtiġijiet ta’ reklutaġġ tagħhom, anki jekk 
isibuha diffiċli biex jiġbdu persunal għal ċerti profili speċifiċi. Madankollu, 

https://eur-lex.europa.eu/legal-content/MT/TXT/?uri=CELEX%3A01962R0031-20140501

l-istituzzjonijiet mhumiex jinqdew bis-sħiħ b’xi wħud mill-possibbiltajiet skont 
ir-Regolamenti attwali tal-Persunal biex itejbu l-ġestjoni tal-forza tax-xogħol tagħhom. 

VI Sibna li l-istituzzjonijiet indirizzaw il-ħtiġijiet ta’ reklutaġġ tagħhom billi rriallokaw 
il-postijiet vakanti tagħhom lid-dipartimenti b’responsabbiltajiet akbar, irrivvalutaw 
il-ħtiġijiet tagħhom f’dak li jirrigwarda l-kompożizzjoni tal-persunal b’fokus akbar fuq 
il-ħiliet u l-kompetenzi, u rreklutaw aktar persunal temporanju. Minkejja dan, 
għadhom qed isibuha diffiċli biex jiġbdu ċerti profili u nazzjonalitajiet speċifiċi, minkejja 
li joffru kundizzjonijiet tax-xogħol moderni u flessibbli. Ir-raġunijiet għal dan in-nuqqas 
ta’ attraenza ma ġewx analizzati b’mod komprensiv. Barra minn hekk, is-serħan fuq 
persunal temporanju f’xi dipartimenti ta’ politika jaf iqiegħed il-kontinwità tal-operat 
f’riskju. 

VII Sibna wkoll li l-istituzzjonijiet mhux dejjem użaw il-flessibbiltajiet offruti 
mir-Regolamenti tal-Persunal biex itejbu l-ġestjoni tal-forza tax-xogħol tagħhom. 
Ir-Regolamenti fihom dispożizzjonijiet dwar kif għandhom jiġu indirizzati l-aktar każijiet 
severi ta’ inkompetenza professjonali iżda dawn rari jintużaw mill-istituzzjonijiet. Huma 
ftit li xejn għandhom proċeduri formali biex jittrattaw aspetti oħra tal-prestazzjoni 
tal-persunal, kemm jekk f’termini ta’ indirizzar u rettifika tal-prestazzjoni fqira qabel 
ma din issir inkompetenza professjonali, kif ukoll f’termini ta’ inkoraġġiment u 
ppremjar ta’ prestazzjoni eċċezzjonalment għolja. 

VIII Il-potenzjal tal-kompetizzjonijiet interni li jipprovdu prospetti ta’ karriera 
addizzjonali lill-persunal fil-gruppi ta’ funzjoni tas-segretarji/tal-iskrivani u tal-assistenti 
ma jintużax biżżejjed, minħabba li r-rekwiżiti ta’ eliġibbiltà spiss ikunu aktar restrittivi 
mill-kundizzjonijiet stabbiliti fir-Regolamenti tal-Persunal. Dawn ir-restrizzjonijiet 
jaggravaw l-opportunitajiet limitati ta’ karriera għall-persunal segretarjali, u sa livell 
inqas għall-assistenti, minkejja bidliet sinifikanti kemm fil-profil tal-persunal li jokkupa 
dawn il-postijiet, kif ukoll fil-kontenut tax-xogħol tiegħu minħabba diġitalizzazzjoni 
akbar u modi ġodda ta’ xogħol wara l-pandemija. 

IX Abbażi ta’ dawn il-konklużjonijiet, aħna nirrakkomandaw li l-istituzzjonijiet 
awditjati: 

(a) jistabbilixxu politika bbażata fuq ir-riskju għall-impjieg ta’ persunal temporanju; 

(b) ifasslu pjanijiet ta’ azzjoni mmirati għall-attraenza tal-impjiegi; 

(c) jiżviluppaw aktar il-qafas tal-karriera u tal-prestazzjoni tagħhom. 

Introduzzjoni 
01 L-istituzzjonijiet u l-korpi tal-UE, flimkien mal-aġenziji eżekuttivi, jimpjegaw 
madwar 51 000 membru tal-persunal statutorju, taħt tipi differenti ta’ kuntratti: 
uffiċjali permanenti, persunal temporanju u persunal bil-kuntratt (ara l-Anness I). 
Hemm 12 500 membru tal-persunal ieħor li huma impjegati f’aġenziji deċentralizzati. 
L-aġenziji deċentralizzati għandhom politiki tar-riżorsi umani u arranġamenti ta’ 
governanza speċifiċi tagħhom stess. Fost l-istituzzjonijiet, il-Kummissjoni Ewropea hija 
l-akbar impjegatur (b’madwar 30 000 membru tal-persunal), segwita mill-Parlament 
Ewropew (b’madwar 7 000 membru tal-persunal fis-Segretarjat) u mill-Kunsill 
tal-Unjoni Ewropea (bi ftit aktar minn 3 000). Il-Figura 1 ta’ hawn taħt turi xi ċifri 
ewlenin dwar l-amministrazzjoni tal-UE. 

Figura 1 – Amministrazzjoni tal-UE – Istituzzjonijiet u aġenziji eżekuttivi: 
ċifri ewlenin (2023) 

 
* Kopert mir-Regolamenti tal-Persunal, ara l-Anness I għad-dettalji. 
Sors: il-QEA, abbażi ta’ dokumenti ta’ ħidma tal-baġit. 

02 L-impjieg ta’ dawn il-membri kollha tal-persunal huwa regolat mir-Regolamenti 
tal-Persunal (għall-uffiċjali) u mill-Kundizzjonijiet tal-impjieg ta’ aġenti oħra (CEOS) 
għall-kategoriji l-oħra (kwalunkwe referenza għar-“Regolamenti tal-Persunal” f’dan 
ir-rapport tfisser kemm ir-Regolamenti tal-Persunal kif ukoll is-CEOS, sakemm ma jkunx 
iddikjarat mod ieħor). 

EUR 12.2-il biljun (2023)

5 %
tal-baġit tal-UE 
għall-intestatura kollha 
tal-amministrazzjoni

51 000
membru tal-persunal 
statutorju

11-il istituzzjoni u korp*

6 aġenziji eżekuttivi

66 % uffiċjali permanenti

23 % persunal bil-kuntratt

11 % persunal temporanju

https://eur-lex.europa.eu/legal-content/MT/TXT/?uri=CELEX%3A01962R0031-20140501

03 Ir-Regolamenti tal-Persunal huma kkomplementati minn sensiela ta’ deċiżjonijiet 
ta’ implimentazzjoni meħuda mill-awtoritajiet tal-ħatra tal-istituzzjonijiet tal-UE u 
mill-politika tar-riżorsi umani ta’ kull istituzzjoni. Flimkien, dawn jiffurmaw il-qafas 
tal-impjieg tal-persunal tal-UE. 

04 Kwalunkwe reviżjoni tar-Regolamenti tal-Persunal tinbeda mill-Kummissjoni. 
Il-proposti mbagħad jiġu ppreżentati lill-koleġiżlaturi – il-Parlament Ewropew u l-Kunsill 
– għan-negozjar u l-adozzjoni, wara konsultazzjoni mal-istituzzjonijiet l-oħra tal-UE. 
Ir-Regolamenti tal-Persunal ġew adottati għall-ewwel darba fl-1962 u ġew riveduti 
l-aktar reċentement fl-2004 u fl-2014. L-għan taż-żewġ reviżjonijiet kien li 
jimmodernizzaw l-amministrazzjoni tal-UE, u jirriżultaw fi ffrankar fuq salarji u 
pensjonijiet. F’rapport preċedenti awditjajna l-impatt tar-reviżjoni tar-Regolamenti 
tal-Persunal li saret fl-2014 (ara r-Rapport Speċjali 15/2019: “Implimentazzjoni 
tal-pakkett ta’ riformi tal-persunal tal-2014 fil-Kummissjoni – Iffrankar sinifikanti, iżda 
mhux mingħajr konsegwenzi għall-persunal”). 

05 Il-verżjoni attwali (2014) tar-Regolamenti tal-Persunal tinkludi obbligi ta’ 
rappurtar għall-Kummissjoni, b’mod partikolari rigward il-modi li bihom jaħdem 
il-metodu għall-aġġustament tas-salarji u rigward l-implikazzjonijiet baġitarji u l-bilanċ 
attwarju tas-sistema tal-pensjonijiet għall-persunal tal-UE1. F’rapporti reċenti, 
il-Kummissjoni kkonkludiet2 li la l-metodu għall-aġġustament tas-salarji u lanqas 
ir-regoli li jirregolaw is-sistema tal-pensjonijiet ma kienu meħtieġa jiġu emendati, u li 
l-ebda reviżjoni tar-Regolamenti tal-Persunal fir-rigward ta’ dawn l-aspetti ma kienet 
meħtieġa. 

06 Fil-qafas finanzjarju pluriennali (QFP) tal-UE għall-perjodu 2021-2027, 
il-finanzjament għall-amministrazzjoni tal-UE kollha – il-persunal, il-binjiet, 
il-pensjonijiet u l-iskejjel Ewropej – huwa kważi kompletament kopert taħt 
l-Intestatura 7: Amministrazzjoni Pubblika Ewropea. Il-kostijiet amministrattivi 
marbuta mal-aġenziji deċentralizzati u dawk eżekuttivi huma ffinanzjati taħt 
l-intestaturi tal-QFP li jikkorrispondu għall-oqsma ta’ politika tagħhom, iżda n-nefqa 
tal-pensjonijiet għall-persunal tal-aġenziji hija inkluża taħt l-Intestatura 7. 

 
1 Ir-Regolamenti tal-Persunal, l-Artikolu 15 tal-Anness XI u l-Artikolu 14 tal-Anness XII. 

2 Ir-Rapport dwar l-applikazzjoni tal-Anness XI tar-Regolamenti tal-Persunal u l-Artikolu 66a 
tagħhom, COM(2022) 180 final, 26.4.2022; ir-Rapport dwar il-bilanċ tad-dovuti tal-Iskema 
tal-Pensjoni għall-Uffiċjali tal-UE (PSEO), COM(2023) 188 final, 14.4.2023. 

https://www.eca.europa.eu/mt/publications/SR19_15
https://eur-lex.europa.eu/legal-content/MT/TXT/PDF/?uri=CELEX:52022DC0180&qid=1700217875647
https://eur-lex.europa.eu/legal-content/MT/TXT/PDF/?uri=CELEX:52023DC0188&qid=1700217460949

07 Bħala parti min-negozjati dwar il-QFP 2021-2027, il-Kunsill Ewropew enfasizza 
l-ħtieġa li “l-effiċjenza u l-effettività tal-Amministrazzjoni Pubblika Ewropea jittejbu 
b’mod kostanti” u ddikjara li “jenħtieġ li l-istituzzjonijiet kollha tal-UE jadottaw approċċ 
komprensiv u mmirat biex iqisu l-għadd ta’ membri tal-persunal u huma mistiedna biex 
fejn ikun possibbli jnaqqsu n-nefqa amministrattiva”. Il-kost tal-amministrazzjoni bħala 
sehem tal-infiq totali tal-UE naqas mill-2019 ’il hawn (ara l-Figura 2). 

Figura 2 – Is-sehem tal-infiq tal-UE fuq l-amministrazzjoni naqas 
mill-2019 ’il hawn 

 
Sors: il-QEA, abbażi ta’ data dwar l-implimentazzjoni tal-baġit ipprovduta mill-Kummissjoni. 

08 Il-biċċa l-kbira min-nefqa taħt l-Intestatura 7 tikkonċerna s-salarji u l-pensjonijiet 
tal-persunal u tal-membri tal-istituzzjonijiet, segwiti mill-binjiet u t-teknoloġija 
tal-informazzjoni u tal-komunikazzjoni (ara l-Figura 3). 

Figura 3 – Il-pensjonijiet u s-salarji jirrappreżentaw l-akbar sehem 
tan-nefqa amministrattiva 

 
Sors: il-QEA, abbażi ta’ dokumenti dwar l-abbozz ta’ baġit annwali. 

09 Fir-rapport tagħna tal-2019 dwar ir-Regolamenti tal-Persunal tal-UE, aħna 
identifikajna ċerti sfidi strutturali li jaffettwaw is-servizz pubbliku tal-UE: forza 
tax-xogħol li qed tixjieħ, żieda fl-iżbilanċi fil-persunal (ġeografiċi, tipi ta’ kuntratti), u 
d-diffikultajiet fil-ġestjoni ta’ ammont ta’ xogħol akbar b’għadd iżgħar ta’ persunal. 
Minn dak iż-żmien ’il hawn, tfaċċaw aktar sfidi globali ewlenin: il-pandemija 
tal-COVID-19, il-gwerra ta’ aggressjoni mir-Russja kontra l-Ukrajna u l-inflazzjoni u 
l-kriżi tal-enerġija sussegwenti. Dawn l-isfidi rriżultaw f’kompiti addizzjonali 
għall-istituzzjonijiet tal-UE mingħajr neċessarjament żieda fl-għadd ta’ postijiet 
permanenti jew temporanji. 

https://www.eca.europa.eu/mt/publications?did=50891

Ambitu u approċċ tal-awditjar 
10 L-objettiv ta’ dan l-awditu kien li jivvaluta jekk il-qafas tal-impjieg taċ-ċivil tal-UE 
pprovdiex il-flessibbiltà lill-istituzzjonijiet biex jissodisfaw il-ħtiġijiet ta’ reklutaġġ u 
jtejbu l-ġestjoni tal-forza tax-xogħol, u jippermettilhomx jindirizzaw iċ-ċirkustanzi 
dejjem aktar diffiċli li qed tħabbat wiċċha magħhom l-UE. B’mod partikolari, 
eżaminajna jekk l-istituzzjonijiet użawx il-qafas tal-impjieg taċ-ċivil tal-UE biex: 

(a) jirreklutaw il-persunal kwalifikat u b’talent li jeħtieġu; u 

(b) jiksbu l-aħjar mill-persunal tagħhom. 

11 L-awditu li wettaqna kopra l-perjodu 2019-2023. Kull meta kien rilevanti, aħna 
ħadna inkunsiderazzjoni l-avvenimenti li seħħew fl-ewwel nofs tal-2024. Bnejna fuq 
ir-riżultati ta’ żewġ awditi preċedenti li koprew kwistjonijiet relatati mal-persunal u 
mar-reklutaġġ mill-2012 sal-2018 (ir-Rapport Speċjali 15/2019 u r-Rapport 
Speċjali 23/2020) u nużaw parti mid-data li nġabret inizjalment għal dawn l-awditi. 

12 L-awditu ffoka fuq il-kategoriji prinċipali ta’ persunal statutorju, jiġifieri uffiċjali, 
aġenti temporanji u persunal bil-kuntratt. L-esperti nazzjonali sekondati (SNEs) ittieħdu 
inkunsiderazzjoni meta l-impjieg tagħhom kien jirrispondi għal problema speċifika li 
ltaqgħu magħha l-istituzzjonijiet, bħal żbilanċi ġeografiċi jew nuqqas ta’ għarfien 
espert. 

13 Awditjajna tliet istituzzjonijiet tal-UE: il-Parlament Ewropew, il-Kunsill tal-Unjoni 
Ewropea u l-Kummissjoni Ewropea. Il-Qorti tal-Ġustizzja tal-Unjoni Ewropea ġiet 
ikkonsultata wkoll biex tipprovdi statistika relatata mal-persunal. Dan ippermettielna 
nkopru 80 % tal-persunal tal-istituzzjonijiet tal-UE fl-analiżijiet kwantitattivi li 
wettaqna. 

14 Eskludejna l-aġenziji deċentralizzati u l-Iskema tal-Pensjonijiet għall-Uffiċjali 
Ewropej (PSEO) mill-ambitu ta’ dan l-awditu. Inkopru l-aġenziji u l-kalkoli rigward 
l-obbligazzjoni tal-pensjoni fix-xogħol tal-awditjar annwali tagħna. 

https://www.eca.europa.eu/mt/publications/SR19_15
https://www.eca.europa.eu/mt/publications/SR20_23
https://www.eca.europa.eu/mt/publications/SR20_23

15 Ix-xogħol tal-awditjar li wettaqna kien jikkonsisti minn: 

(a) rieżami tal-istrateġiji tar-riżorsi umani (HR) tal-istituzzjonijiet kif ukoll 
tad-deċiżjonijiet u d-dokumentazzjoni relatati. 

(b) valutazzjoni tal-proċessi biex jiġu evalwati l-ħtiġijiet tal-HR fil-livell 
tal-istituzzjonijiet, jiġu riallokati postijiet bejn is-servizzi u jiġi reklutat il-persunal. 

(c) analiżi tal-istatistika tal-persunal li waslet mingħand il-Parlament, il-Kunsill, 
il-Kummissjoni u l-Qorti tal-Ġustizzja. 

(d) rieżami ta’ studji ta’ valutazzjoni komparattiva dwar il-kundizzjonijiet tax-xogħol 
f’organizzazzjonijiet internazzjonali mwettqa bejn l-2018 u l-2023. 

(e) analiżi tad-data ppubblikata relatata mal-kompetizzjonijiet tal-EPSO mill-2019 
’il hawn u tqabbil ma’ data simili miġbura għal xogħol tal-awditjar preċedenti. 

(f) intervisti mad-dipartimenti tar-Riżorsi Umani tal-istituzzjonijiet awditjati. 

(g) intervisti mal-persunal minn ħames Rappreżentanzi Permanenti li jirrappreżentaw 
is-sitwazzjonijiet kollha rigward il-bilanċ ġeografiku tal-persunal. 

16 L-għan tar-rapport tagħna huwa li nappoġġaw lill-istituzzjonijiet tal-UE biex itejbu 
l-effiċjenza tal-ġestjoni tal-forza tax-xogħol tagħhom f’kuntest ekonomiku u ġeopolitiku 
diffiċli, billi nindikaw oqsma fejn il-qafas attwali tal-impjieg jista’ jintuża aħjar. Huwa 
mistenni li l-konklużjonijiet u r-rakkomandazzjonijiet jikkontribwixxu għal kwalunkwe 
diskussjoni potenzjali futura dwar ir-Regolamenti tal-Persunal tal-UE. 

Osservazzjonijiet 

L-istituzzjonijiet tal-UE implimentaw proċessi flessibbli ta’ 
reklutaġġ, iżda għadhom qed isibuha diffiċli biex jiġbdu xi profili 

17 Jenħtieġ li l-qafas tal-impjieg tal-istituzzjonijiet tal-UE jippermettilhom jiġbdu, 
jirreklutaw u jżommu persunal ta’ kwalità għolja u multilingwi, meħud fuq l-aktar bażi 
ġeografika wiesgħa minn fost iċ-ċittadini tal-Istati Membri3. 

18 Għalhekk, huwa mistenni li l-istituzzjonijiet ikunu jistgħu jidentifikaw il-ħtiġijiet 
tagħhom f’dak li jirrigwarda l-kompożizzjoni tal-persunal f’termini ta’ postijiet, 
jidentifikaw il-lakuni fil-ħiliet u l-kompetenzi fil-forza tax-xogħol tagħhom, u japplikaw 
proċessi ta’ reklutaġġ li jkunu flessibbli u varjetà ta’ mezzi ta’ reklutaġġ skont il-ħtiġijiet 
tagħhom. Jenħtieġ li l-kundizzjonijiet tax-xogħol u l-benefiċċji tal-impjieg li joffru jkunu 
kompetittivi biżżejjed biex huma jkunu jistgħu jiġbdu u jżommu kandidati mill-Istati 
Membri kollha u għall-profili tal-impjiegi kollha. 

L-istituzzjonijiet tal-UE jirriallokaw il-persunal u jiffukaw dejjem aktar fuq 
il-ħiliet li jeħtieġu 
Ir-riallokazzjoni strateġika ta’ postijiet għenet biex jiġu indirizzati l-ħtiġijiet f’dak li 
jirrigwarda l-kompożizzjoni tal-persunal 

19 Bejn l-2013 u l-2019, bħala parti minn ftehim interistituzzjonali biex jitnaqqas 
l-għedud tal-persunal, il-biċċa l-kbira mill-istituzzjonijiet tal-UE naqqsu l-għadd ta’ 
postijiet permanenti u temporanji li kienu awtorizzati fit-tabelli tal-persunal tagħhom 
approvati mill-baġit4. Fl-2020, il-Kunsill Ewropew enfasizza l-ħtieġa għal approċċ 
immirat għall-għedud tal-persunal (ara l-paragrafu 07). Il-Kummissjoni ħadet l-impenn 
li żżomm il-livelli tal-kompożizzjoni tal-persunal tagħha stabbli matul il-QFP 2021-2027, 
u l-istituzzjonijiet l-oħra talbu żieda żgħira jew xejn fit-tabelli tal-persunal tagħhom. 
B’riżultat ta’ dan, mill-2013 ’il hawn, l-għadd totali ta’ postijiet awtorizzati 
għall-Parlament, għall-Kunsill, għall-Kummissjoni (bl-esklużjoni tal-aġenziji eżekuttivi) u 
għall-Qorti tal-Ġustizzja niżel bi 3.7 % (ara l-Figura 4). 

 
3 Ir-Regolament (UE, Euratom) 1023/2013 li jemenda r-Regolamenti tal-Persunal 

għall-Uffiċjali tal-Unjoni Ewropea u l-Kundizzjonijiet tal-Impjieg ta’ Aġenti Oħra tal-Unjoni 
Ewropea. 

4 Ir-Rapport Speċjali 15/2019. 

https://data.consilium.europa.eu/doc/document/ST-37-2013-INIT/mt/pdf
https://eur-lex.europa.eu/legal-content/MT/TXT/?uri=celex%3A32013R1023
https://www.eca.europa.eu/mt/publications/SR19_15

Figura 4 – Id-daqs tat-tabelli tal-persunal tal-istituzzjonijiet magħżula 
tal-UE naqas marġinalment bejn l-2013 u l-2023 

 
Sors: it-tabelli tal-persunal ippreżentati fil-Baġit Ġenerali tal-UE. 

20 Minkejja dan, bejn l-2019 u l-2023 kien hemm żieda żgħira (bi 2 %, jew 
830 membru tal-persunal) fl-għadd ta’ persunal statutorju f’dawn l-istituzzjonijiet, li 
essenzjalment jikkonsisti minn persunal bil-kuntratt li ma jokkupax postijiet fit-tabelli 
tal-persunal. 

21 Mill-2019 ’il hawn, l-istituzzjonijiet awditjati nqdew aktar bil-postijiet disponibbli 
fil-baġits tagħhom. L-għadd ta’ postijiet mhux okkupati naqas minn 5.2 % għal 4.6 % 
bejn Jannar 2019 u Jannar 2023. Peress li l-proċeduri ta’ reklutaġġ kienu għadhom 
għaddejjin, ir-rata reali tal-postijiet tax-xogħol vakanti kienet aktar baxxa. Il-Parlament 
kien l-unika istituzzjoni awditjata li kellha rata tal-postijiet tax-xogħol vakanti li kienet 
għadha sinifikattivament ogħla minn 5 %. Barra minn hekk, il-baġits tal-istituzzjonijiet 
huma suġġetti għal tnaqqis standard fin-nefqa tal-persunal tagħhom, u dan ifisser li 
mhux dejjem ikollhom il-baġit meħtieġ biex ikopru l-postijiet kollha fit-tabella 
tal-persunal tagħhom. Minbarra li jissostitwixxu l-impjegati li jitilqu, l-istituzzjonijiet ftit 
li xejn għandhom postijiet oħra disponibbli biex jirreklutaw uffiċjali jew persunal 
temporanju. 

22 Iż-żieda fil-kompiti mwettqa mill-istituzzjonijiet tal-UE, mhux akkumpanjata minn 
żieda fl-għadd ta’ postijiet, wasslet lill-istituzzjonijiet biex jorganizzaw eżerċizzji ta’ 
riallokazzjoni. Direttorati individwali vvalutaw il-ħtiġijiet tagħhom f’termini ta’ postijiet, 
skont il-kompiti u l-prijoritajiet tagħhom, irrappurtaw dawk il-ħtiġijiet lid-dipartimenti 
tar-riżorsi umani tal-istituzzjoni tagħhom, li mbagħad kienu jirriallokaw postijiet vakanti 
lil dawk id-dipartimenti li kienu qed jesperjenzaw żieda fl-ammont ta’ xogħol. 

23 Il-Parlament saħħaħ il-kompożizzjoni tal-persunal taż-żewġ direttorati ġenerali 
(DĠ) li jittrattaw il-politiki tal-UE. Bejn l-2019 u l-2023, l-għadd ta’ uffiċjali u persunal 
temporanju żdied b’7.5 % fid-DĠ EXPO (Politiki Esterni tal-Unjoni), u b’4.4 % 
fid-DĠ IPOL (Politiki Interni tal-Unjoni). Issaħħu wkoll id-DĠ li jittrattaw iċ-ċibersigurtà. 

24 Fil-Kunsill, is-Servizz Legali u d-DĠ għall-Politika Ġenerali u Istituzzjonali, li t-tnejn 
li huma għandhom rwol b’saħħtu fit-tħejjija u l-koordinazzjoni tal-fajls ta’ politika, raw 
l-għadd ta’ uffiċjali u persunal temporanju tagħhom jiżdied bi 12.8 % u 18.3 % 
rispettivament bejn l-2019 u l-2023. Kien hemm ukoll żieda ta’ 15.5 % fl-għadd ta’ 
uffiċjali u persunal temporanju impjegati fid-DĠ għas-Servizzi Diġitali, minħabba l-fokus 
akbar fuq id-diġitalizzazzjoni bħala parti mill-modi l-ġodda ta’ ħidma introdotti wara 
l-COVID-195, u l-ħtieġa li jiġu indirizzati problemi ta’ ċibersigurtà. 

25 Il-Kummissjoni kienet diġà bdiet tirrialloka sinifikattivament il-persunal bejn id-DĠ 
fl-2013, bħala parti mill-implimentazzjoni tagħha tat-tnaqqis fil-postijiet miftiehem 
fl-istess sena. Sal-2020, hija użat sistema ta’ “tassazzjoni” li permezz tagħha d-DĠ 
kellhom jirritornaw għadd ta’ postijiet fi grupp ta’ riżerva, skont f’liema raggruppament 
ta’ prijorità (marbut mal-prijoritajiet politiċi tal-istituzzjoni) kienu jinsabu. Din 
is-sistema kkontribwiet għal bidliet sinifikanti fil-livelli tal-kompożizzjoni tal-persunal 
għal xi DĠ. Il-Figura 5 turi d-DĠ għall-politika li esperjenzaw l-akbar bidliet 
fil-kompożizzjoni tal-persunal bejn l-2013 u l-2023. 

 
5 Ir-Rapport Speċjali 18/2022: “Istituzzjonijiet tal-UE u COVID-19 – Ingħata rispons rapidu, 

iżda għad fadal sfidi biex isir l-aħjar użu mill-innovazzjoni u l-flessibbiltà mmexxija mill-kriżi”. 

https://www.eca.europa.eu/mt/publications/SR22_18

Figura 5 – Bejn l-2013 u l-2023, inbidlet il-kompożizzjoni tal-persunal 
fid-DĠ għall-politika tal-Kummissjoni, f’konformità mal-prijoritajiet 

 
Sors: il-QEA, abbażi tal-listi tal-persunal tal-Kummissjoni. 

26 Id-DĠ li kisbu l-aktar postijiet huma jew relatati mal-prijoritajiet tal-aktar żewġ 
Kummissjonijiet reċenti (2014-2019 u 2019-2024): il-migrazzjoni (id-DĠ HOME), it-tibdil 
fil-klima u l-Patt Ekoloġiku (id-DĠ CLIMA), jew inkella dawk li jirrispondu 
għas-sitwazzjoni ġeopolitika attwali (id-DĠ NEAR – viċinat u tkabbir, id-DĠ ECHO – 
għajnuna umanitarja, u d-DĠ FPI – strumenti tal-politika barranija). Il-kompożizzjoni 
tal-persunal fid-DĠ FISMA (stabbiltà finanzjarja, servizzi finanzjarji u unjoni tas-swieq 
kapitali) naqset sinifikattivament b’mod ġenerali f’dawn l-aħħar 10 snin. Huwa kien 
tilef 40 % tal-persunal tiegħu bejn l-2013 u l-2019, iżda l-għedud tal-persunal reġgħu 
żdiedu (bi 17.7 %) mill-2019 ’il hawn, parzjalment minħabba li d-DĠ kien involut 
fil-ġestjoni tas-sanzjonijiet kontra r-Russja. Dan juri li l-Kummissjoni tipprova tadatta 
l-kompożizzjoni tal-persunal għall-ħtiġijiet attwali tagħha. 

L-istituzzjonijiet qed jiffukaw dejjem aktar fuq il-ħiliet u l-kompetenzi biex jindirizzaw 
l-ammont ta’ xogħol li qed jikber 

27 Is-sistema ta’ riallokazzjoni interna ta’ postijiet vakanti tilħaq il-limiti tagħha meta 
r-rata tal-postijiet tax-xogħol vakanti tkun baxxa. L-istituzzjonijiet awditjati lkoll 
għandhom politiki dwar il-mobbiltà interna, li hija jew volontarja (persunal li japplika 
għal postijiet vakanti interni) jew inkella obbligatorja (eżerċizzju ġenerali ta’ rotazzjoni 
tal-persunal). Dan, flimkien mar-riallokazzjoni ta’ postijiet vakanti, jista’ jgħin 
lid-dipartimenti li għandhom ammont ta’ xogħol akbar billi jħeġġeġ lill-persunal 
jiċċaqlaq fejn ir-riżorsi huma l-aktar meħtieġa. 

28 Bl-istess mod, il-mobbiltà temporanja tal-persunal tista’ tgħin fi żminijiet meta 
l-ammont ta’ xogħol ikun fl-eqqel tiegħu. Madankollu, dan ma jindirizzax il-problema 
sistemika tal-ġestjoni ta’ ammont ta’ xogħol akbar b’riżorsi limitati – fi stħarriġiet 
tal-persunal ġie rrappurtat bilanċ bejn ix-xogħol u l-ħajja privata li qed jiddeterjora, u 
d-dipendenza fuq sahra mhux imħallsa saret komuni f’xi dipartimenti. Il-modi kif jiġu 
rreġistrati l-mudelli tax-xogħol u jiġi implimentat il-ħin flessibbli fil-biċċa l-kbira 
mill-istituzzjonijiet ifissru li l-persunal mhux dejjem ikollu jirreġistra formalment 
is-sahra maħduma meta ma jkunx eliġibbli għal kumpens finanzjarju. Madankollu, 
il-persunal kollu tal-Kummissjoni jirreġistra s-sigħat tax-xogħol tiegħu. Ir-rekords 
tal-Kummissjoni juru li, bħala medja bejn l-2019 u l-2023, il-volum totali ta’ sigħat żejda 
mhux ikkumpensati maħduma kull sena kien jikkorrispondi għall-ekwivalenti ta’ 
madwar 740 membru tal-persunal full-time (2.75 % tal-forza tax-xogħol tagħha). 

29 Iż-żieda fl-ammont ta’ xogħol wasslet lill-istituzzjonijiet biex ibiddlu l-approċċ 
tagħhom għall-mod li bih jidentifikaw il-ħtiġijiet f’dak li jirrigwarda l-kompożizzjoni 
tal-persunal, billi jiffukaw aktar fuq il-ħiliet u l-kompetenzi meħtieġa. Din il-bidla hija 
konformi mal-aħjar prattiki hekk kif irrakkomandat mill-Organizzazzjoni 
għall-Kooperazzjoni u l-Iżvilupp Ekonomiċi (OECD)6: ippjanar tajjeb tal-forza tax-xogħol 
jirrikjedi mmappjar ta’ kwalità għolja tal-forza tax-xogħol attwali f’termini ta’ għedud, 
ħiliet, prestazzjoni; identifikazzjoni tal-lakuni fil-forza tax-xogħol, inklużi l-lakuni 
fil-profili fejn hemmm nuqqas u f’dawk li minnhom hemm iżżejjed. 

30 Fl-2022, il-Parlament beda proġett biex jidentifika l-kompetenzi li kien jeħtieġ 
għal żmien qasir u għal żmien twil, inkluż rieżami tal-profili tal-impjiegi li diġà jeżistu. 
Dan ir-rieżami għadu għaddej, iżda l-pjan ta’ tagħlim u żvilupp tal-2023 diġà jinkludi 
talbiet għal taħriġ mibgħuta mid-DĠ, skont il-ħiliet meħtieġa u dawk li huma jixtiequ 
jsaħħu. 

31 Fit-tieni nofs tal-2023, il-Kunsill għaqqad l-eżerċizzju ta’ riallokazzjoni annwali 
tiegħu mal-valutazzjoni annwali tiegħu tal-ħtiġijiet ta’ taħriġ biex jipproduċi pjanijiet ta’ 
ġestjoni annwali għal kull DĠ. F’dawn il-pjanijiet, il-maniġers jidentifikaw il-ħiliet 
meħtieġa biex jilħqu l-objettivi tagħhom, u jindirizzaw kif jiksbu jew jiżviluppaw dawn 
il-ħiliet mal-persunal li diġà jeżisti. Huwa possibbli biss li jintalbu postijiet addizzjonali 
ladarba jkunu ġew eżawriti l-possibbiltajiet l-oħra kollha. L-intenzjoni hija li dan 
l-eżerċizzju jiġi ripetut fuq bażi annwali. Barra minn hekk, l-istituzzjoni qed tiffoka 
l-istrateġija ta’ taħriġ tagħha fuq it-titjib tal-ħiliet diġitali tal-persunal tagħha. 

 
6 OECD Public Employment and Management 2021. The Future of the Public Service. 

https://www.oecd-ilibrary.org/docserver/938f0d65-en.pdf?expires=1714722629&id=id&accname=oid040561&checksum=D66DC8D8B530C7ABE6CB51F7A11106D1

32 Fl-2023, il-Kummissjoni nediet ukoll analiżi preliminari tal-ħiliet meħtieġa, fejn 
talbet lill-maniġers jidentifikaw il-ħiliet li kienu disponibbli dak iż-żmien fid-DĠ 
tagħhom, il-ħtiġijiet ta’ ħiliet emerġenti tagħhom, inklużi dawk speċifikament marbuta 
mal-intelliġenza artifiċjali (IA), u kif il-ħiliet tal-IA jistgħu jkunu utli għal impjiegi 
individwali. Dan serva bħala l-bażi għal eżerċizzju ta’ mmappjar tal-ħiliet aktar dettaljat, 
li għandu jitwettaq fl-istituzzjoni kollha fl-2024 u li mistenni jiġi ripetut fil-futur. 

33 L-istituzzjonijiet awditjati bdew ukoll jirriflettu b’mod aktar wiesa’ dwar l-effett li 
l-IA jista’ jkollha fuq ix-xogħol. Dan għadu fi stadju preliminari, iżda hemm aspettattiva 
ġenerali li l-IA tista’ ttejjeb l-effiċjenza tal-persunal, u b’hekk sa ċertu punt ittaffi r-riskji 
maħluqa mill-fatt li jkun hemm għedud insuffiċjenti ta’ persunal (identifikat bħala 
kritiku fil-valutazzjonijiet tar-riskju tal-istituzzjonijiet). Għalhekk, il-fokus huwa fuq 
l-identifikazzjoni tal-użu potenzjali tal-IA għax-xogħol ta’ kuljum u fuq l-għoti ta’ taħriġ 
adegwat lill-persunal. 

Żieda sinifikanti fil-persunal temporanju reklutat permezz ta’ mezzi 
alternattivi ta’ reklutaġġ 
Id-diffikultajiet tal-EPSO wasslu biex jiġi reklutat aktar persunal temporanju 

34 Hemm modi differenti kif wieħed jidħol maċ-ċivil tal-UE, kif jidher fil-Figura 6 
hawn taħt, iżda tradizzjonalment il-maġġoranza tal-persunal kien jidħol permezz ta’ 
kompetizzjonijiet miftuħa u esterni li l-Uffiċċju Ewropew għas-Selezzjoni tal-Persunal 
(EPSO) kien jorganizza. Aktar rarament, wara l-2004, il-persunal kien jiġi reklutat ukoll 
permezz ta’ kompetizzjonijiet miftuħa li istituzzjonijiet speċifiċi kienu jorganizzaw. 
Il-membri tal-persunal reklutati wara kompetizzjonijiet miftuħa jinħatru bħala uffiċjali 
permanenti, u sas-snin elfejn il-maġġoranza kbira taċ-ċivil tal-UE kien magħmul minn 
uffiċjali, skont il-prinċipju li amministrazzjoni indipendenti sserraħ fuq membri 
tal-persunal li l-impjieg tagħhom huwa stabbli u li huma protett kontra tkeċċija 
inġusta7. 

 
7 L-OECD, The principles of public administration, Novembru 2023. 

https://www.sigmaweb.org/publications/Principles-of-Public-Administration-2023.pdf


 18 

 

Figura 6 – Il-ħafna perkorsi lejn karriera fl-UE 

 
Nota: CAST tfisser Għodda ta’ Selezzjoni tal-Aġenti Kuntrattwali. 
* Ara d-dettalji fl-Anness I. 
Sors: il-QEA. 

35 L-għadd ta’ persunal b’kuntratti għal terminu fiss (persunal bil-kuntratt u persunal 
temporanju) żdied matul is-snin reċenti (ara l-Figura 7). Minoranza ta’ dan il-persunal 
tista’ tikseb kuntratt indefinit, skont xi jkunu l-karatteristiċi tal-impjieg tagħhom u 
l-grupp ta’ funzjoni tagħhom (persunal bil-kuntratt, ara l-Anness I) jew id-disponibbiltà 
ta’ tali kuntratti (persunal temporanju reklutat għal postijiet li jkunu riżervati 
għall-persunal temporanju, ara l-Anness I). 

Figura 7 – Is-sehem tal-persunal b’kuntratti għal terminu fiss żdied bejn 
l-2019 u l-2023 

 
Sors: il-QEA, abbażi ta’ listi tal-persunal tal-istituzzjonijiet awditjati. 

36 Il-kompetizzjonijiet tal-EPSO komplew ikunu l-mezz prinċipali ta’ reklutaġġ 
għall-istituzzjonijiet sa ftit ilu, meta l-EPSO esperjenza sensiela ta’ problemi. 
Il-pandemija tal-COVID-19 fixklet serjament l-organizzazzjoni tal-ittestjar wiċċ imb wiċċ, 
u x-xogħol b’lura li rriżulta ma ġiex ikklerjat qabel l-2022. Imbagħad l-EPSO ssospenda 
xi kompetizzjonijiet fil-waqt li kien qed jiffinalizza8 t-tfassil ta’ mudell ġdid ta’ 
kompetizzjoni, u l-introduzzjoni ta’ dan il-mudell ġdid kienet miżgħuda bi problemi 
tal-IT. B’riżultat ta’ dan, tnedew inqas kompetizzjonijiet (tnaqqis ta’ 35 %) u tlestew 
inqas (tnaqqis ta’ 38 %) bejn l-2019 u l-2023 meta mqabbla mal-5 snin preċedenti. Dan 
naqqas l-għadd ta’ kandidati disponibbli għar-reklutaġġ. 

 
8 Ir-Rapport Speċjali 23/2020. 

37 L-istituzzjonijiet irreaġew billi rreklutaw aktar persunal temporanju f’postijiet 
maħsuba għal uffiċjali, sakemm tinstab soluzzjoni permanenti ta’ reklutaġġ. Il-profili li 
għalihom ġew organizzati l-proċeduri tal-għażla jikkorrispondu għal impjiegi 
normalment koperti mill-kompetizzjonijiet tal-EPSO (persunal tal-IT, lingwisti, 
amministraturi ġeneralisti, persunal tas-sigurtà, eċċ.). Pereżempju, il-proċeduri 
tal-għażla kollha għal persunal temporanju li ġew organizzati mill-Kunsill bejn l-2019 u 
l-2023 kienu għal profili li għalihom ma kienet ġiet organizzata l-ebda kompetizzjoni 
fl-4 jew fil-5 snin preċedenti, jew li għalihom il-listi korrispondenti tal-EPSO kienu ilhom 
aktar minn sentejn, jew inkella ma kinux disponibbli fiż-żmien meta sar ir-reklutaġġ. 
Bl-istess mod, l-EPSO ppubblika sensiela ta’ kompetizzjonijiet tal-IT fi Frar 2022, iżda 
dawn tlestew biss fir-rebbiegħa tal-2024. Bejn l-2020 u l-2023, l-istituzzjonijiet 
awditjati rreklutaw dawn il-profili bħala persunal temporanju. 

38 Skont x’istituzzjoni kienet u x’sena kienet, il-persunal temporanju rrappreżenta 
bejn 30 % u 59 % tar-reklutaġġ estern għal postijiet permanenti fil-perjodu 2019-2020. 
Din ir-rata żdiedet għal bejn 61 % u 77 % fil-perjodu 2021-2022, qabel ma reġgħet 
niżlet fl-2023 (għal bejn 48 % u 63 %). B’riżultat ta’ dan, l-għadd ta’ persunal 
temporanju impjegat f’postijiet permanenti fl-istituzzjonijiet żdied sinifikattivament kif 
jidher fil-Figura 8. 

Figura 8 – Żieda sinifikanti fl-għadd ta’ persunal temporanju impjegat 
f’postijiet permanenti mill-2019 ’il hawn 

 
Sors: il-QEA, abbażi tal-listi tal-persunal ipprovduti mill-istituzzjonijiet awditjati. 

39 B’mod ġenerali, ir-reklutaġġ ta’ persunal temporanju isir aktar malajr minn dak ta’ 
uffiċjali minħabba li l-proċeduri tal-għażla ma għandhomx għalfejn isegwu skeda 
maqbula b’mod interistituzzjonali, u jistgħu jiġu organizzati kull meta jkun meħtieġ9. 
L-istituzzjonijiet jistgħu wkoll jadattaw aktar faċilment il-kontenut tal-proċedura 
tal-għażla għall-ħtiġijiet tagħhom u għall-grad li fih qed ifittxu li jirreklutaw, peress li 
ma hemm l-ebda restrizzjoni fir-Regolamenti tal-Persunal fir-rigward tal-gradi 

 
9 Ir-Rapport Speċjali 23/2020. 

għar-reklutaġġ ta’ persunal temporanju. Skont xi jkunu r-regoli interni tagħhom dwar 
l-iggradar, l-istituzzjonijiet jistgħu għalhekk jaġġustaw il-grad għall-kundizzjonijiet 
tas-suq tax-xogħol, dment li jkollhom il-baġit meħtieġ. Madankollu, dan jista’ jwassal 
biex uffiċjali u persunal temporanju jiġu reklutati fi gradi differenti biex jagħmlu l-istess 
impjieg. 

40 Għalkemm l-impjieg ta’ persunal temporanju huwa ta’ benefiċċju f’termini ta’ 
flessibbiltà (aktar faċli biex jiġi reklutat b’kuntratti iqsar ta’ impjieg li jistgħu jintemmu 
aktar faċilment), dan iġib miegħu riskju sinifikanti li l-għarfien miksub jista’ jintilef. Dan 
ikun il-każ jew jekk membru tal-persunal temporanju jiddeċiedi li jitlaq qabel it-tmiem 
tal-kuntratt tiegħu, jew jekk dawk li jixtiequ jibqgħu jkollhom jitilqu minħabba li ma 
setgħux jgħaddu minn kompetizzjoni biex isiru uffiċjali. Ir-riskju li jintilef l-għarfien 
huwa aktar akut meta s-sehem ta’ persunal temporanju ta’ dipartiment ikun għoli. 

41 Immappjajna sitwazzjonijiet fejn il-membri tal-persunal temporanju huma 
impjegati fl-istituzzjonijiet awditjati, u qsamna d-DĠ f’ħames oqsma: orizzontali (servizz 
legali, segretarjat ġenerali), lingwistiku, tal-appoġġ (riżorsi umani, finanzi, bini), tal-IT u 
tal-politika. Id-direttorati tal-IT huma dawk fejn iż-żieda fil-persunal temporanju kienet 
l-aktar impressjonanti (ara l-Figura 9). 

Figura 9 – Is-sehem ta’ postijiet permanenti okkupati minn persunal 
temporanju żdied fid-direttorati ġenerali kollha mill-2019 ’il hawn 

 
Sors: il-QEA, abbażi tal-listi tal-persunal ipprovduti mill-istituzzjonijiet awditjati. 

42 F’xi wħud mid-DĠ għall-politika tal-Kummissjoni, bħad-DĠ COMP 
(il-kompetizzjoni), id-DĠ ECFIN (l-affarijiet ekonomiċi u finanzjarji), id-DĠ HOME u 
d-DĠ JUST (il-ġustizzja u l-konsumaturi), il-persunal temporanju jirrappreżenta aktar 
minn 15 % tal-persunal li jokkupa postijiet permanenti, u l-ogħla sehem jinsabd 
fid-DĠ COMP (20 % tal-postijiet permanenti okkupati fl-2023). Dipartimenti li nħolqu 
reċentement bħad-DĠ DEFIS (l-industrija tad-difiża u l-ispazju), u l-HERA (l-Awtorità 
Ewropea għat-Tħejjija u għar-Rispons f’Każ ta’ Emerġenza tas-Saħħa) għandhom sehem 
importanti ta’ persunal temporanju f’postijiet permanenti – bejn 18 % u 40 % 
tal-postijiet permanenti okkupati tagħhom – minħabba li wara li nħolqu dawn kienu 
jeħtieġu li jimpjegaw malajr il-persunal. Il-proporzjon dejjem akbar ta’ persunal 
temporanju f’postijiet permanenti f’DĠ li għandhom il-kompitu li jimplimentaw politiki 
ewlenin (bħall-kompetizzjoni jew il-migrazzjoni), jista’ jqiegħed il-kontinwità tal-operat 
f’riskju u jaf jirriżulta fit-telf ta’ għarfien istituzzjonali, kif irrappurtajna fl-2023 meta 
vvalutajna l-ġestjoni tad-dejn fi ħdan il-Kummissjoni10. 

43 Biex jittaffa dan ir-riskju, l-istituzzjonijiet jistgħu jorganizzaw kompetizzjonijiet 
interni li jkunu miftuħa għall-persunal temporanju. Il-membri tal-persunal temporanju 
li jgħaddu minn dawn il-kompetizzjonijiet jistgħu mbagħad jiġu reklutati bħala uffiċjali 
permanenti. Madankollu, l-organizzazzjoni ta’ kompetizzjonijiet ta’ dan it-tip tieħu 
ħafna ħin u riżorsi. Filwaqt li l-istituzzjonijiet awditjati kollha organizzawhom bejn 
l-2019 u l-2023, il-Kummissjoni u l-Parlament biss jistgħu jagħmlu dan regolarment. 

L-istituzzjonijiet użaw mezzi speċifiċi ta’ reklutaġġ biex jindirizzaw problemi urġenti, 
bħal forza tax-xogħol li qed tixjieħ u l-ħtieġa urġenti għal għarfien espert 

44 L-istituzzjonijiet stabbilew ukoll mezzi speċifiċi ta’ reklutaġġ biex jirreaġixxu għal 
problemi partikolari bħat-tixjiħ tal-forza tax-xogħol tagħhom, jew biex jiksbu malajr 
għarfien espert li ma jkunx disponibbli internament. 

45 Il-forza tax-xogħol tal-istituzzjonijiet qed tixjieħ. Fil-Parlament, l-età medja 
tal-persunal żdiedet minn 46 fl-2013 għal 49 fl-2022; fil-Kummissjoni żdiedet minn 44 
fl-2013 għal 47 fl-2023. L-istituzzjonijiet ilhom għal xi żmien isibuha diffiċli biex jiġbdu 
rekluti żgħażagħ. Diġà fl-201211, l-età medja tal-persunal meta jiġi reklutat kienet ta’ 
35 sena. Din żdiedet maż-żmien: bejn l-2019 u l-2023, l-età medja ta’ rekluti ġodda 
fl-istituzzjonijiet awditjati kienet bejn 37 u 40. B’mod partikolari, l-età medja ta’ rekluti 
ġodda fil-gradi ta’ dħul fil-karriera hija ogħla minn dak li jista’ jkun mistenni, minħabba 

 
10 Ir-Rapport Speċjali 16/2023. 

11 Ir-Rapport tal-Kummissjoni lill-Kunsill dwar l-Iskema tal-Pensjoni tal-Uffiċjali Ewropej u ta’ 
Aġenti Oħra tal-Unjoni Ewropea, COM(2012) 37 final tas-7.2.2012. 

https://www.eca.europa.eu/mt/publications/SR-2023-16
https://eur-lex.europa.eu/legal-content/MT/TXT/PDF/?uri=CELEX:52012DC0037&qid=1714115553056

li dawn il-gradi jirrikjedu inqas minn 5 snin jew ma jirrikjedu l-ebda esperjenza 
professjonali (ara l-Anness II): fil-Kunsill u fil-Kummissjoni madwar 30 % biss tal-AD5 li 
għadhom kif ġew reklutati huma taħt it-30 sena, għalkemm dak il-grad ma jirrikjedi 
l-ebda esperjenza professjonali u jirrikjedi 3 snin ta’ studji universitarji kompluti. 

46 Biex jindirizzaw il-forzi tax-xogħol tagħhom li qed jixjieħu, mingħajr ma 
jiddiskriminaw abbażi tal-età, il-Kunsill u l-Kummissjoni għandhom programmi ta’ 
reklutaġġ għal professjonisti subalterni (b’inqas minn 3 snin ta’ esperjenza 
professjonali). Il-programm ta’ kull istituzzjoni huwa adattat għall-ħtiġijiet tagħha, iżda 
dawn ilkoll għandhom xi karatteristiċi ġenerali inkomuni: il-parteċipanti eliġibbli jiġu 
prinċipalment minn gruppi ta’ trainees tal-istituzzjonijiet (għalkemm il-persunal 
statutorju jista’ jipparteċipa jekk jissodisfa l-kriterji tal-esperjenza), u l-applikanti li 
jirnexxu jiġu offruti kuntratt temporanju AD5. 

47 Dawn l-inizjattivi waħedhom ma jistgħux ibiddlu l-profil demografiku tar-rekluti, 
minħabba li huma relatati biss ma’ għadd żgħir ta’ postijiet. Madankollu, dawn huma 
mod kif it-trainees tajbin magħżula jiġu offruti opportunità ta’ impjieg fl-istituzzjonijiet 
immedjatament wara t-traineeship tagħhom. Dan huwa aktar rapidu milli permezz ta’ 
kompetizzjoni miftuħa, u huwa mod kif jinżammu l-membri żgħażagħ tal-persunal li 
jkunu interessati u motivati. 

48 L-assenjazzjoni addizzjonali tar-responsabbiltajiet lid-DĠ jista’ jkollha 
implikazzjonijiet f’dak li jirrigwarda l-kompożizzjoni tal-persunal (ara l-paragrafu 42). 
Fil-Kummissjoni, id-DĠ DEFIS inħoloq fl-2021, u ħa f’idejh xi kompiti mid-DĠ GROW 
(is-suq intern, l-industrija, l-intraprenditorija, u l-SMEs) iżda r-rwol tiegħu żdied 
fl-importanza wara l-gwerra ta’ aggressjoni mir-Russja kontra l-Ukrajna. L-HERA 
nħolqot fl-2022, b’rispons għall-kriżi tal-COVID-19. Minbarra r-reklutaġġ ta’ aġenti 
temporanji biex dawn id-DĠ jimpjegaw malajr il-persunal, il-Kummissjoni użat persunal 
sekondat mill-amministrazzjonijiet nazzjonali (esperti nazzjonali sekondati – SNEs), ara 
l-Figura 10. 

Figura 10 – Issodisfar malajr tal-kompożizzjoni tal-persunal ta’ DĠ ġodda 
l-eżempju tal-HERA u tad-DĠ DEFIS 

 
Sors: il-QEA, abbażi tal-lista tal-persunal tal-Kummissjoni fl-1.1.2023. 

49 Esperti nazzjonali sekondati jintużaw ukoll fid-DĠ fejn tkun meħtieġa 
kooperazzjoni mill-qrib mal-Istati Membri f’oqsma sensittivi bħall-migrazzjoni 
(id-DĠ HOME b’10 % tal-persunal), jew servizzi finanzjarji, taxxi, u dwana (id-DĠ FISMA 
bi 11 % u d-DĠ TAXUD bi 12 %). L-użu ta’ SNEs jippermetti li l-istituzzjonijiet, u b’mod 
partikolari lill-Kummissjoni, irawmu l-kooperazzjoni mal-amministrazzjonijiet 
nazzjonali, filwaqt li jimlew il-lakuni fl-għarfien espert għal żmien qasir, dment li jkun 
hemm fis-seħħ proċeduri adegwati biex jiżguraw it-trasferiment tal-għarfien fi ħdan 
l-istituzzjoni meta jitilqu l-SNEs. Minkejja dan, perċentwal konsiderevolment għoli ta’ 
SNEs jista’ jqiegħed il-kontinwità tal-operat f’riskju. 

L-istituzzjonijiet tal-UE jsibuha diffiċli biex jiġbdu profili u nazzjonalitajiet 
magħżula 
Il-metodu għall-aġġustament tas-salarji naqqas il-lok għal infiq akbar tal-UE, iżda 
naqqas il-kapaċità tal-akkwist tal-persunal 

50 Is-salarji u l-garanzija li l-kapaċità tal-akkwist tal-persunal tevolvi f’konformità ma’ 
dik tal-impjegati taċ-ċivil nazzjonali huma aspett importanti tal-benefiċċji tal-impjieg 
offruti mill-istituzzjonijiet. Huma fost il-fatturi li jinfluwenzaw il-kapaċità 
tal-istituzzjonijiet li jiġbdu u jżommu kandidati mill-Istati Membri kollha u għall-profili 

tal-impjiegi kollha. Is-salarju gross ta’ membru tal-persunal statutorju jiġi ddeterminat 
mill-grupp ta’ funzjoni (ara l-Anness I), il-grad u l-iskala tiegħu, u jiġi aġġustat kull sena 
biex jirrifletti l-bidliet fil-kapaċità tal-akkwist tal-impjegati taċ-ċivil f’kampjun stabbilit 
ta’ Stati Membri (ara l-Anness III għad-dettalji). Il-kompożizzjoni ta’ dan il-kampjun 
evolviet mill-2004 ’l hawn. Il-kampjun attwali fih 10 Stati Membri, li flimkien 
jirrappreżentaw aktar minn 75 % tal-prodott domestiku gross (PDG) tal-UE. 

51 Ir-rapport tal-Kummissjoni mill-2022 dwar l-implimentazzjoni tal-aġġustamenti 
tas-salarji fih tqabbil ma’ dak li kienu jkunu l-aġġustamenti kieku kien inżamm 
il-kampjun tal-2014, kif ukoll kalkolu li kieku ntużaw l-Istati Membri kollha biex jiġi 
ddefinit l-indikatur speċifiku. Ir-riżultati ta’ dan il-kalkolu, estiżi biex jinkludu l-2023, 
huma ppreżentati fil-Figura 11. 

Figura 11 – L-evoluzzjoni tal-kapaċità tal-akkwist tal-persunal, bejn 
l-2014 u l-2023, kienet affettwata mill-kampjun magħżul bħala bażi 
għall-aġġustamenti 

 
Sors: il-QEA, abbażi ta’ data pprovduta mill-Eurostat. 

52 Iż-żamma tal-kampjun tal-2004 kienet twassal biex il-persunal tal-UE jitlef 0.4 % 
tal-kapaċità tal-akkwist tiegħu bejn l-2014 u l-2023. Min-naħa l-oħra, l-użu tal-Istati 
Membri kollha bħala referenza kien jirriżulta f’żieda ta’ 3.4 %. Il-kampjun tal-2014, li ilu 
jintuża minn dak iż-żmien ’il hawn, irriżulta f’evoluzzjoni negliġibbli bejn l-2013 u 
l-2023: żieda ta’ +0.1 %. 

53 Ir-raġuni għal dawn id-differenzi hija l-evoluzzjoni tal-kapaċità tal-akkwist 
tal-impjegati taċ-ċivil nazzjonali fl-Istati Membri ta’ wara l-2004. Bl-eċċezzjoni 
tal-Polonja, dawn il-pajjiżi mhumiex inklużi fil-kampjun. Il-kapaċità tal-akkwist f’dawn 
l-Istati Membri kibret b’24 % bejn l-2013 u l-2023, filwaqt li kważi ma kien hemm 
l-ebda bidla (2 % matul il-perjodu) fl-Istati Membri ta’ qabel l-2004. 

54 Il-kampjun tal-2014 żgura li l-aġġustamenti tas-salarji kienu aktar baxxi milli kienu 
jkunu li kieku kienu ttieħdu inkunsiderazzjoni l-Istati Membri kollha. Dan ma jirrendix 
is-salarji tal-UE mhux attraenti f’termini assoluti – huma jibqgħu kumparabbli ma’ dak 
offrut minn organizzazzjonijiet internazzjonali oħra – iżda tabilħaqq inaqqas l-attraenza 
relattiva tagħhom maż-żmien. Barra minn hekk, id-deċiżjonijiet meħuda bejn l-2010 u 
l-2013 (bħall-applikazzjoni ta’ aġġustamenti aktar baxxi minn dawk ikkalkulati, jew 
in-nuqqas ta’ applikazzjoni tal-metodu fl-2013 u fl-2014) irriżultaw f’lakuna permanenti 
ta’ 4.5 % fl-evoluzzjoni tal-kapaċità tal-akkwist tal-persunal tal-UE meta mqabbel 
mal-impjegati taċ-ċivil nazzjonali (ara l-Anness III). 

55 Il-metodu użat għall-kalkolu tal-aġġustamenti tas-salarji fih ukoll klawsoli mfassla 
biex jipproteġu l-baġit tal-UE fil-każ ta’ ċirkustanzi ekonomiċi li qed jiddeterjoraw. Parti 
mill-aġġustament tas-salarji tal-2020 ġiet posposta għall-2022 minħabba l-impatt 
tal-kriżi tal-COVID-19 fuq il-PDG tal-UE. Il-Kummissjoni stmat li dan irriżulta fi ffrankar 
ta’ EUR 750 miljun għall-QFP 2021-202712, u aħna nqisu li dan il-kalkolu huwa 
raġonevoli. 

56 Il-metodu mhuwiex imfassal bħala għodda biex tiżdied l-attraenza tas-salarji 
tal-UE iżda, meta ġie applikat (ara l-paragrafu 54) sibna li dan irrifletta b’mod korrett 
il-bidliet fil-kapaċità tal-akkwist tal-impjegati taċ-ċivil nazzjonali, u kien fih ukoll 
is-salvagwardji meħtieġa biex jadatta għaċ-ċirkustanzi ekonomiċi li qed jinbidlu. 

Il-kompetittività u l-attraenza tal-impjiegi tal-UE mhumiex garantiti għall-profili 
kollha 

57 L-istituzzjonijiet jistgħu jaffettwaw l-attraenza finanzjarja tal-impjiegi li joffru billi 
jaġġustaw il-grad li fih jirreklutaw il-persunal. Ir-Regolamenti tal-Persunal jistabbilixxu 
l-grad li fih jistgħu jiġu reklutati uffiċjali f’kull grupp ta’ funzjoni (ara l-Anness II): SC1 
jew SC2, AST1 sa AST4, u AD5 sa AD8. Ir-Regolamenti tal-Persunal jipprevedu reklutaġġ 
fi gradi ogħla fil-grupp ta’ funzjoni AD, fejn xieraq, u jiddikjaraw ukoll li jistgħu jittieħdu 

 
12 Ir-Rapport dwar id-data dwar l-impatt baġitarju tal-aġġornament annwali tal-2022 

tar-remunerazzjoni u tal-pensjonijiet tal-uffiċjali u l-aġenti l-oħra tal-Unjoni Ewropea, 
COM/2022/678 final. 

https://eur-lex.europa.eu/legal-content/MT/TXT/?uri=CELEX%3A52022DC0678&qid=1714996242280

inkunsiderazzjoni l-kundizzjonijiet tas-suq tax-xogħol. Dan ifisser li l-kompetizzjonijiet 
tal-EPSO għal profili speċjalizzati normalment jiġu organizzati għal gradi ogħla. 
Il-kompetizzjonijiet tal-IT ippubblikati fl-2022 kienu fil-livelli AST4 u AD7. 

58 L-istituzzjonijiet għandhom aktar flessibbiltà fir-rigward tar-reklutaġġ ta’ persunal 
temporanju peress li ma hemm l-ebda restrizzjoni fuq il-gradi li għalihom huma jistgħu 
jirreklutaw. Għalhekk, filwaqt li hemm proċeduri tal-għażla għall-persunal temporanju 
fil-livell AD5, spiss ħafna l-gradi ppubblikati jkunu ogħla (minn AD6 sa AD8, jew 
saħansitra AD9). Għall-persunal AST, il-proċeduri tal-għażla spiss ikunu fil-livell AST3. 
L-istituzzjonijiet jistgħu jiddeċiedu wkoll li jorganizzaw proċedura tal-għażla b’firxa ta’ 
gradi indikattivi, pereżempju AD5 sa AD7, u dan jippermettilhom jaġġustaw il-kuntratti 
temporanji fid-dawl tal-kwalifiki u l-esperjenza tal-persunal reklutat, skont xi jkunu 
r-regoli interni tagħhom dwar l-iggradar u l-kundizzjonijiet stabbiliti fl-avviż tal-għażla. 

59 Ir-reklutaġġ fl-istituzzjonijiet tal-UE huwa bbażat fuq proċess tal-għażla 
kompetittiv, fejn il-kandidati joqogħdu għal sensiela ta’ testijiet, li jirriżulta f’lista ta’ 
riżerva li minnha d-dipartimenti li jirreklutaw jistgħu jagħżlu l-individwu li jkunu jixtiequ 
jirreklutaw. Għalhekk, l-għadd ta’ applikanti jrid ikun għoli biżżejjed biex jiżgura li jkun 
hemm għażla reali ta’ kandidati li rnexxew u li minnhom jistgħu jiġu reklutati membri 
tal-persunal. Meta jitqies li mhux l-applikanti kollha jaf ikunu eliġibbli, aħna nistmaw li, 
b’mod ġenerali, l-għadd minimu ta’ kandidati għal post partikolari jeħtieġ li jkun bejn 9 
u 12 biex tiġi żgurata għażla xierqa. 

60 Irrieżaminajna l-proċeduri tal-għażla li ġew organizzati mill-istituzzjonijiet bejn 
l-2019 u l-2023, minbarra l-informazzjoni pubblika rigward il-kompetizzjonijiet tal-EPSO 
li għadhom għaddejjin. B’mod ġenerali, l-istituzzjonijiet dejjem kellhom għadd ta’ 
kandidati akbar mill-għadd ta’ postijiet fil-listi ta’ riżerva. Madankollu, għal xi profili 
tal-IT speċjalizzati ħafna, il-proporzjon ta’ applikanti li għaddew u li ġew inklużi fil-listi 
ta’ riżerva kien bejn erbgħa u sitta. Minkejja l-gradi ogħla offruti, hemm problema ta’ 
attraenza għal dawn il-profili – profili li madankollu qed isiru aktar u aktar importanti 
kemm għax-xogħol ta’ kuljum tal-istituzzjonijiet (ara l-paragrafi 23, 24 u 33) kif ukoll 
għat-tfassil tal-politiki (il-pakkett tal-Att dwar is-Servizzi Diġitali, l-Att dwar 
iċ-Ċibersigurtà). 

https://digital-strategy.ec.europa.eu/mt/policies/digital-services-act-package
https://digital-strategy.ec.europa.eu/mt/policies/cybersecurity-act
https://digital-strategy.ec.europa.eu/mt/policies/cybersecurity-act

Il-forza tax-xogħol tal-istituzzjonijiet tal-UE għadha żbilanċjata f’termini ta’ 
nazzjonalità tal-persunal 

61 L-istituzzjonijiet tal-UE huma mistennija jirreklutaw persunal fuq l-aktar bażi 
ġeografika wiesgħa possibbli fost l-Istati Membri tal-UE, iżda ma jistgħux jirriżervaw 
postijiet għal kwalunkwe nazzjonalità speċifika. F’rapport tal-2018, il-Kummissjoni 
indikat li kien hemm żbilanċi ġeografiċi fiċ-ċivil tal-UE. L-istituzzjonijiet jużaw mudell 
komuni biex jirrappurtaw dwar il-bilanċ ġeografiku fil-livell interistituzzjonali, iżda kull 
istituzzjoni tuża r-rata ta’ gwida tagħha stess. Għall-analiżi li wettaqna, aħna 
aggregajna data mill-Parlament, mill-Kunsill, mill-Kummissjoni u mill-Qorti tal-
Ġustizzja, u użajna r-rata ta’ gwida tal-Kummissjoni fis-seħħ fl-2023 (ara l-Anness IV). 
Il-Figura 12 turi s-sehem tal-persunal tal-UE meta mqabbel ma’ din ir-rata ta’ gwida 
għal kull nazzjonalità. 

https://eur-lex.europa.eu/legal-content/MT/TXT/?uri=COM%3A2018%3A377%3AREV1

Figura 12 – Żbilanċi ġeografiċi fis-servizz pubbliku tal-UE (2023) 

 
Nota: 100 % jfisser li s-sehem tal-persunal tal-UE għal nazzjonalità partikolari jaqbel mar-rata ta’ gwida. 
Sors: il-QEA, abbażi tal-listi tal-persunal tal-istituzzjonijiet awditjati (uffiċjali, persunal temporanju u 
bil-kuntratt). 

Il-Ġermanja
In-Netherlands

L-Awstrija
Il-Polonja
L-Iżvezja
Iċ-Ċekja

Id-Danimarka
Franza
Spanja

Ċipru
L-Italja

L-Ungerija
Il-Portugall

Is-Slovakkja
Il-Lussemburgu

Ir-Rumanija
Il-Finlandja

L-Irlanda
Il-Kroazja

Il-Bulgarija
Il-Latvja

Il-Litwanja
Il-Greċja

Is-Slovenja
L-Estonja

Malta
Il-Belġju

0 % 100 % 200 % 300 % 400 % 500 % 600 %

Taħt ir-rata ta’ gwida

Ogħla mir-rata ta’ gwida

0 % 100 % 200 % 300 % 400 %

Il-Ġermanja
In-Netherlands

L-Awstrija
Il-Polonja
L-Iżvezja
Iċ-Ċekja

Id-Danimarka
Franza
Spanja

Ċipru
L-Italja

L-Ungerija
Il-Portugall

Is-Slovakkja
Il-Lussemburgu

Ir-Rumanija
Il-Finlandja

L-Irlanda
Il-Kroazja

Il-Bulgarija
Il-Latvja

Il-Litwanja
Il-Greċja

Is-Slovenja
L-Estonja

Malta
Il-Belġju

0 % 100 % 200 % 300 % 400 %

AD5-AD8 Minn AD13 ’il fuq

Sehem tal-persunal tal-UE meta mqabbel mar-rata ta’ gwida (100 %)

Uffiċjali, persunal temporanju u bil-kuntratt 
(il-gradi kollha)



 31 

 

62 Is-sehem tal-persunal għal xi Stati Membri (bħall-Ġermanja, il-Polonja u ċ-Ċekja) 
huwa taħt ir-rata ta’ gwida għall-gradi kollha u għall-gruppi ta’ funzjoni kollha. Għal 
oħrajn, is-sitwazzjoni tiddependi mill-grad (ara l-Anness IV għad-dettalji). Is-sitwazzjoni 
fl-ogħla gradi (minn AD13 ’il fuq) hija partikolarment żbilanċjata għaċ-ċittadini ta’ dawk 
l-Istati Membri li ssieħbu mill-2004 ’l hawn (ara l-Figura 12). Ir-reviżjoni 
tar-Regolamenti tal-Persunal li saret fl-2014, li llimitat l-aċċess għal dawn il-gradi – li 
huma aċċessibbli biss wara proċedura tal-għażla jew għall-persunal 
b’responsabbiltajiet maniġerjali, u mhux aktar permezz ta’ promozzjoni – biex il-pagi u 
r-responsabbiltà jiġu allinjati aħjar, hija parzjalment il-kawża ta’ din is-sitwazzjoni. 

63 Mill-2018 ’il hawn, l-istituzzjonijiet wettqu azzjonijiet differenti mmirati lejn 
l-Istati Membri li s-sehem tal-persunal tagħhom huwa taħt ir-rata ta’ gwida. Dawn 
kienu jinkludu ambaxxaturi tal-persunal u ambaxxaturi tal-istudenti li jmorru 
f’universitajiet fl-Ewropa kollha biex jippromwovu l-karrieri mal-UE13, kif ukoll 
l-istituzzjonijiet li jipparteċipaw f’fieri tal-impjiegi fl-Istati Membri u jikkollaboraw 
mal-awtoritajiet nazzjonali. Xi wħud mill-Istati Membri b’sehem aktar baxx ta’ persunal 
tal-UE għandhom, fir-rappreżentanza permanenti tagħhom fi Brussell jew fil-kapitali 
tagħhom stess, persunal iddedikat li jaħdem mal-istituzzjonijiet tal-UE biex jindirizza 
l-iżbilanċi ġeografiċi. L-istituzzjonijiet kollha jikkooperaw mal-amministrazzjonijiet 
nazzjonali dwar din il-problema, iżda l-Kummissjoni biss ifformalizzatha fi pjanijiet ta’ 
azzjoni konġunti. 

64 Minbarra l-miżuri ta’ sensibilizzazzjoni, xi istituzzjonijiet qed jirfinaw ukoll 
il-proċeduri ta’ reklutaġġ tagħhom, pereżempju billi jitolbu lid-dipartimenti biex, ma’ 
dawk li jkunu qed jiġu intervistati għal pożizzjoni, iżidu mill-inqas kandidat wieħed 
minn Stat Membru li jkun inqas irrappreżentat tajjeb, biex tiżdied il-viżibbiltà ta’ dawn 
il-kandidati. Fl-ewwel nofs tal-2024, abbażi tal-analiżi li wettaq hu stess tal-bilanċ 
ġeografiku, il-Parlament nieda tliet kompetizzjonijiet speċifiċi għan-nazzjonalità għaċ-
ċittadini Netherlandiżi, Awstrijaċi u Lussemburgiżi, biex ikollu listi ta’ riżerva ta’ 
kandidati li rnexxew minn dawn in-nazzjonalitajiet biex jinżdiedu mall-grupp ta’ 
reklutaġġ. Dan huwa l-unika istituzzjoni li tuża kompetizzjonijiet ta’ dan it-tip biex tgħin 
jiġu kkoreġuti l-iżbilanċi ġeografiċi. 

65 Ir-riżultati ta’ dawn l-azzjonijiet biex jittejjeb il-bilanċ ġeografiku fost il-persunal 
tal-UE għad iridu jidhru. Barra minn hekk, f’Mejju 2024, żewġ Stati Membri bdew 
azzjonijiet legali quddiem il-Qorti tal-Ġustizzja kontra l-kompetizzjonijiet speċifiċi 
għan-nazzjonalità mwettqa mill-Parlament. 

 
13 Ir-Rapport Speċjali 23/2020. 

https://commission.europa.eu/about-european-commission/organisational-structure/people-first-modernising-european-commission/people-first-working-european-commission/action-plans-geographical-balance_mt
https://commission.europa.eu/about-european-commission/organisational-structure/people-first-modernising-european-commission/people-first-working-european-commission/action-plans-geographical-balance_mt
https://www.eca.europa.eu/mt/publications/SR20_23

Ir-raġunijiet għan-nuqqas ta’ attraenza ma ġewx analizzati b’mod komprensiv 

66 L-istituzzjonijiet ma jużawx l-istess approċċ biex jidentifikaw il-kawżi ewlenin 
għaliex għedud suffiċjenti ta’ xi nazzjonalitajiet ma japplikawx għall-impjiegi tal-UE. 
F’rapport tal-2022, il-Kummissjoni sabet korrelazzjoni qawwija bejn l-applikazzjoni għal 
kompetizzjonijiet u l-qligħ nett u l-perspettivi ta’ impjieg fi Stat Membru, kif ukoll 
mal-indiċi ta’ ħajja aħjar tal-OECD (aktar ma tkun tajba l-ħajja fl-Istat Membru, inqas 
ikun probabbli li ċ-ċittadini tiegħu japplikaw għal kompetizzjonijiet tal-UE). Fl-intervisti 
li wettaqna mal-amministrazzjonijiet nazzjonali, in-nuqqas ta’ informazzjoni faċilment 
aċċessibbli dwar il-karrieri u l-kundizzjonijiet tal-impjieg spiss kien jissemma bħala 
raġuni. Il-Parlament ikkummissjona studju dwar l-attraenza tal-impjegaturi għal 
persuni taħt il-35 sena f’7 Stati Membri li mhumiex rappreżentati tajjeb fost il-persunal 
il-ġdid. Bejn 45 % u 69 % ta’ dawk li wieġbu qiesu lill-Parlament bħala impjegatur 
attraenti. Ir-riżultati ntużaw biex tiġi rieżaminata l-marka ta’ impjegatur tal-Parlament 
u jiġi aġġornat il-materjal tiegħu ta’ sensibilizzazzjoni dwar il-karriera. 

67 L-istituzzjonijiet joffru kundizzjonijiet tax-xogħol li huma ġeneralment konformi 
mal-aspettattivi moderni għal forza tax-xogħol espatrijata tas-sengħa: part-time, ħin 
flessibbli, għażliet għal telexogħol (inkluż minn barra l-post tal-impjieg), liv tal-familja u 
allowances tal-familja. Huma stabbilew ukoll politiki dwar id-diversità u l-inklużjoni. 
Madankollu, dawn il-kundizzjonijiet mhux dejjem jiġu rreklamati fl-avviżi ta’ postijiet 
vakanti jew fil-paġni ta’ reklutaġġ ippubblikati mill-istituzzjonijiet. Għalhekk, 
il-kandidati potenzjali mhux neċessarjament ikunu konxji tal-ambjent tax-xogħol, u din 
hija xi ħaġa li hemm mnejn tnaqqas il-motivazzjoni tagħhom li japplikaw għal impjieg li 
jirrikjedi espatrijazzjoni. 

68 Ir-rifjut tal-offerti ta’ impjieg huwa baxx fl-istituzzjonijiet kollha, iżda ma jitkejjilx 
b’mod konsistenti. Skont is-sistema tal-IT tar-riżorsi umani użata, jew il-volum ta’ 
reklutaġġ ittrattat kull sena, ir-rata ta’ rifjuti tista’ titkejjel awtomatikament iżda biss 
fl-istadju finali tal-proċess (meta r-reklutaġġ ikun diġà ddaħħal fis-sistema). Inkella, 
tista’ tiġi traċċata manwalment matul il-proċess ta’ reklutaġġ: ir-rati rrappurtati varjaw 
minn 2 % għal 15 %, skont kif din tingħadd. Għalhekk, mhuwiex possibbli li jitqabblu 
r-rati bejn istituzzjoni u oħra. Dan ifisser ukoll li l-istituzzjonijiet ma jistgħux iwettqu 
analiżi komparattiva tar-rifjuti biex jidentifikaw xejriet possibbli jew fatturi komuni. 

https://eur-lex.europa.eu/legal-content/MT/TXT/PDF/?uri=CELEX:52022DC0180

69 L-istituzzjonijiet ibbażati fil-Lussemburgu rrappurtaw diffikultajiet fir-reklutaġġ 
tal-persunal matul dawn l-aħħar 10 snin. Ippruvajna nikkwantifikaw il-problema billi 
analizzajna r-rata ta’ rifjuti għall-impjiegi fil-Lussemburgu bejn l-2019 u l-2023. Filwaqt 
li r-rata ta’ rifjuti kienet ogħla għall-impjiegi bbażati fil-Lussemburgu milli għal dawk li 
kienu bbażati fi Brussell, l-għadd ta’ offerti ta’ impjieg rifjutati kien baxx wisq 
(madwar 100 fuq 4 snin kemm għall-Parlament kif ukoll għall-Kummissjoni) u tkejjel 
b’mod wisq inkonsistenti (ara l-paragrafu 68) biex jiġi estrapolat. Minkejja dan, 
il-problema tal-attraenza tas-sit tal-Lussemburgu wasslet lill-istituzzjonijiet biex 
jikkoordinaw fi grupp ta’ ħidma (ara l-Kaxxa 1). 

Kaxxa 1 

Il-grupp ta’ ħidma dwar l-attraenza tal-Lussemburgu 

L-għadd ta’ persunal tal-UE li jaħdem fil-Lussemburgu żdied konsiderevolment 
mill-2014 ’il hawn, minn 6 074 għal madwar 9 500 fl-2023. Minkejja dan it-tkabbir, 
l-istituzzjonijiet ibbażati fil-Lussemburgu jirrappurtaw diffikultajiet meta jiġu biex 
jirreklutaw il-persunal, parzjalment minħabba l-kost tal-akkomodazzjoni fil-pajjiż. 

Is-salarju gross minimu mħallas fl-istituzzjonijiet, għall-grupp ta’ funzjoni 
tal-persunal bil-kuntratt (FG)I/1 huwa taħt il-paga minima tal-Lussemburgu, u 
l-istituzzjonijiet adottaw miżuri biex jiżguraw li ma kinux qed iħallsu lill-persunal 
tagħhom inqas mill-paga minima lokali. Fl-2021, l-istituzzjonijiet stabbilew grupp 
ta’ ħidma biex jirrifletti dwar azzjonijiet li jagħtu spinta lill-attraenza tal-post. 
Il-pjan ta’ azzjoni bi 12-il punt li rriżulta jiffoka fuq: 

— il-ġestjoni tal-persunal, biex jiġi ffaċilitat ir-reklutaġġ tal-persunal 
fil-Lussemburgu; 

— iċ-ċentri ta’ eċċellenza, li jippreżentaw lil-Lussemburgu bħala post ta’ 
eċċellenza għal impjiegi relatati mal-finanzi, mal-liġi, mal-IT, mal-qasam 
lingwistiku u mal-ġestjoni tal-għarfien; 

— il-ħajja fil-Lussemburgu, billi jiġi pprovdut appoġġ biex tinstab 
akkomodazzjoni, u jiġu offruti pariri biex tiġi appoġġata l-integrazzjoni 
tas-sħab fis-suq tax-xogħol lokali; 

— il-komunikazzjoni, bi strateġija ta’ komunikazzjoni komuni għall-istituzzjonijiet 
ibbażati fil-Lussemburgu, u kollaborazzjoni mal-awtoritajiet nazzjonali u 
mal-universitajiet Ewropej. 

L-istituzzjonijiet tal-UE ma jużawx bis-sħiħ il-possibbiltajiet 
kollha disponibbli biex itejbu l-ġestjoni tal-forza tax-xogħol 

70 Il-membri tal-persunal tal-UE huma mistennija li jkunu indipendenti u jirrispettaw 
l-ogħla standards professjonali. Jenħtieġ li l-qafas tal-impjieg tagħhom jippermettilhom 
iwettqu d-dmirijiet tagħhom b’kemm jista’ jkun effikaċja u effiċjenza14. 

71 Għalhekk, jenħtieġ li l-istituzzjonijiet ikollhom qafas tal-prestazzjoni fis-seħħ biex 
jiksbu l-aħjar mill-persunal tagħhom, u li dan ikun qafas li jirrikonoxxi prestazzjoni 
tajba, jidentifika l-ħtiġijiet ta’ talent u żvilupp, u jindirizza l-prestazzjoni fqira. Jenħtieġ li 
l-persunal tal-UE jkollu opportunitajiet għal avvanz fil-karriera u promozzjoni bbażata 
fuq il-mertu u l-prestazzjoni15. 

Approċċ restrittiv bla meħtieġ għall-ġestjoni tal-prestazzjoni tal-persunal 
Il-qafas ta’ valutazzjoni tal-prestazzjoni huwa ffukat l-aktar fuq l-inkompetenza 

72 Ir-Regolamenti tal-Persunal jistabbilixxu r-rekwiżiti minimi tal-qafas ta’ ġestjoni 
tal-prestazzjoni fl-istituzzjonijiet li jiċċentra fuq ir-rapporti annwali ta’ evalwazzjoni. 
Dawn ir-rapporti jintużaw biex jitqabblu l-merti relattivi tal-persunal li jkun eliġibbli 
għall-promozzjoni u huma parti mill-proċedura għat-tnaqqis fil-grad u għat-tkeċċija 
tal-persunal għal raġunijiet ta’ inkompetenza. 

73 Ir-rapporti ta’ evalwazzjoni jivvalutaw il-kapaċità, l-effiċjenza u l-imġiba 
tal-membri tal-persunal fis-servizz. Ir-rapport jindika jekk il-prestazzjoni ġenerali 
tal-membru tal-persunal kinitx sodisfaċenti jew mhux sodisfaċenti. Jekk l-evalwatur iqis 
li l-prestazzjoni tal-membru tal-persunal mhijiex sodisfaċenti, l-avvanz tiegħu fl-iskala 
jiġi sospiż. Jekk il-prestazzjoni tibqa’ mhux sodisfaċenti, tista’ titnieda l-proċedura 
għat-tkeċċija għal raġunijiet ta’ inkompetenza. Il-persunal jista’ jitkeċċa wkoll għal 
raġunijiet dixxiplinari, u ż-żewġ proċeduri jistgħu jitwettqu b’mod parallel. 

 
14 Ir-Regolament (UE, EURATOM) Nru 1023/2013. 

15 L-OECD, Principles of public administration, 2023. 

https://eur-lex.europa.eu/legal-content/MT/TXT/?uri=celex%3A32013R1023
https://www.sigmaweb.org/publications/Principles-of-Public-Administration-2023.pdf

74 Ir-reviżjoni tar-Regolamenti tal-Persunal li saret fl-2014, filwaqt li ħalliet f’idejn 
kull istituzzjoni biex “tiddefinixxi l-proċeduri biex ikunu identifikati, jieħdu ħsieb u 
jirmedjaw każijiet ta’ inkompetenza” introduċiet passi obbligatorji li tawlu l-proċedura 
għat-tkeċċija għal raġunijiet ta’ inkompetenza. Il-proċedura tista’ tibda biss wara tliet 
rapporti ta’ evalwazzjoni konsekuttivi mhux sodisfaċenti (li jwasslu għal tnaqqis 
fil-grad) u tirrikjedi żewġ rapporti addizzjonali mhux sodisfaċenti qabel it-tkeċċija. Dan 
ifisser li jridu jgħaddu 5 snin ta’ prestazzjoni konsistentement mhux sodisfaċenti qabel 
ma uffiċjal ikun jista’ jitkeċċa għal raġunijiet ta’ inkompetenza. 

75 L-indipendenza ta’ servizz pubbliku tiddependi parzjalment fuq il-fatt li l-impjegati 
taċ-ċivil jistgħu jitkeċċew jew jingħataw dimozzjoni biss abbażi ta’ kriterji oġġettivi 
regolati bil-liġi16, u għalhekk huwa xieraq li jkun hemm proċedura ċara bbażata fuq 
l-evidenza għat-tkeċċija tal-persunal. Madankollu, il-passi introdotti fl-2014 huma 
kkumplikati. Ma seħħet l-ebda tkeċċija għal raġunijiet ta’ inkompetenza sa mill-2019 
’il hawn (l-aktar kmieni li setgħet isseħħ) fl-istituzzjonijiet tal-UE li awditjajna, 
għalkemm kull sena ftit li xejn ikun hemm rapporti ta’ evalwazzjoni (inqas minn 0.1 %) 
li jiġu mmarkati bħala mhux sodisfaċenti. 

76 L-inkompetenza tiġi indirizzata l-aħjar qabel ma membru tal-persunal isir stabbilit, 
u r-Regolamenti tal-Persunal jipprevedu li l-persunal li jkun għadu kemm ġie reklutat 
jgħaddi minn perjodu ta’ prova ta’ 6 sa 9 xhur (skont il-kuntratt tiegħu). 
F’Diċembru 2023, il-Kummissjoni aġġornat il-gwida tagħha għall-maniġers rigward 
il-perjodi ta’ prova, billi enfasizzat li l-uffiċjali jistgħu jiġu kkonfermati biss fil-post 
tagħhom jekk juru “livell għoli ta’ prestazzjoni” fl-aspetti kollha tal-impjieg tagħhom. 
Każijiet ta’ perjodi ta’ prova li jintemmu mingħajr ma jiġi kkonfermat il-membru 
tal-persunal jibqgħu rari (b’kollox 35 fit-3 istituzzjonijiet li ġew awditjati bejn l-2019 u 
l-2023, madwar 0.2 % tal-persunal kollu reklutat). 

77 Il-fokus tar-Regolamenti tal-Persunal fuq l-inkompetenza (in-nuqqas ta’ kapaċità 
jew in-nuqqas ta’ rieda li wieħed jagħmel xogħlu), ma żżommx lill-istituzzjonijiet milli 
jistabbilixxu miżuri biex jindirizzaw il-prestazzjoni fqira tal-persunal stabbilit qabel ma 
din tiġi rrappurtata fir-rapporti ta’ evalwazzjoni. Madankollu, l-identifikazzjoni u 
l-indirizzar tal-prestazzjoni fqira normalment issir referenza għalihom fid-deċiżjonijiet 
ta’ implimentazzjoni dwar il-proċedura ta’ inkompetenza, u dan ikompli jċajpar iż-żewġ 
kunċetti u s-sett relatat ta’ miżuri. Barra minn hekk, fl-artikoli li jirrigwardaw 
l-azzjonijiet preliminari fid-deċiżjonijiet ta’ implimentazzjoni tal-istituzzjonijiet, 

 
16 L-OECD, Principles of public administration, 2023. 

https://www.sigmaweb.org/publications/Principles-of-Public-Administration-2023.pdf

normalment issir referenza għal sinjali jew riskji ta’ inkompetenza aktar milli 
għall-problema usa’ ta’ prestazzjoni fqira. 

78 Id-Deċiżjoni ta’ Implimentazzjoni tal-Parlament fiha artikolu dwar 
l-identifikazzjoni u r-rappurtar formali tal-ewwel sinjali ta’ inkompetenza professjonali 
u t-teħid ta’ azzjoni qabel ir-rapport ta’ evalwazzjoni li jmiss. Id-Deċiżjoni tal-Kunsill 
għandha wkoll proċedura formalizzata dwar il-prevenzjoni meta jkun hemm riskju li 
r-rapport ta’ evalwazzjoni li jmiss għandu mnejn jikkonkludi li kien hemm 
inkompetenza professjonali. Il-linji gwida tal-Kummissjoni dwar il-prestazzjoni 
jenfasizzaw li jenħtieġ li l-maniġers jikkomunikaw mal-membru tal-persunal dwar 
problemi li jirrigwardaw aspett mhux sodisfaċenti tal-prestazzjoni hekk malli jseħħu. 
L-għan ta’ dawn id-dispożizzjonijiet huwa li jħeġġu kemm lill-maniġers kif ukoll 
lill-persunal biex jaġixxu qabel ma l-maniġers jirrappurtaw prestazzjoni mhux 
sodisfaċenti fir-rapport ta’ evalwazzjoni. 

79 It-taħriġ maniġerjali jkopri l-ġestjoni tal-prestazzjoni, iżda l-biċċa l-kbira mil-linji 
gwida dwar il-prestazzjoni li huma mmirati lejn il-maniġers huma ċċentrati fuq 
id-detezzjoni u t-trattament tal-prestazzjoni mhux sodisfaċenti fir-rapporti ta’ 
evalwazzjoni, minħabba li sakemm dan l-istadju ma jiġix iddokumentat b’mod adegwat 
u formali, mhuwiex possibbli li titnieda proċedura għat-tkeċċija. Dawn il-linji gwida 
normalment huma mfassla wkoll biex ifakkru lill-maniġers dwar il-ġuriżprudenza li 
tirreferi għar-rapporti ta’ evalwazzjoni, biex jiżguraw li l-eżerċizzju ta’ evalwazzjoni ma 
jwassalx għal kontestazzjonijiet legali. 

80 Il-Kummissjoni għandha wkoll regoli speċifiċi applikabbli għall-maniġers 
intermedji, li r-rapporti ta’ evalwazzjoni tagħhom fihom taqsima għall-valutazzjoni 
tal-prestazzjoni maniġerjali. Il-maniġers intermedji fil-Kummissjoni jistgħu jiġu assenjati 
mill-ġdid għal funzjonijiet mhux maniġerjali wara valutazzjoni waħda tal-prestazzjoni 
maniġerjali mhux sodisfaċenti. Wara żewġ rapporti ta’ dan it-tip, trid titnieda 
proċedura għall-assenjazzjoni mill-ġdid. Kien hemm biss każ wieħed ta’ assenjazzjoni 
mill-ġdid minħabba prestazzjoni maniġerjali mhux sodisfaċenti fil-Kummissjoni matul 
il-perjodu awditjat (2019-2023). 

81 Il-proċedura għat-tnaqqis fil-grad u għat-tkeċċija tal-persunal għal raġunijiet ta’ 
inkompetenza hija kkumplikata wisq u, bir-raġun, tirrikjedi d-dokumentazzjoni xierqa 
biex jinbena każ ġustifikabbli. Dan ikkundizzjona l-mod kif il-problemi ta’ prestazzjoni 
jitqiesu fiċ-ċivil tal-UE, għad-detriment ta’ aspetti oħra meħtieġa għall-ġestjoni 
tal-prestazzjoni tal-persunal. 

Ma jsirx biżżejjed biex tiġi ppremjata l-prestazzjoni għolja 

82 Fit-tarf l-ieħor tal-ispettru tal-prestazzjoni, ir-Regolamenti tal-Persunal ma 
jipprovdux miżuri speċifiċi biex jiġu ppremjati dawk bi prestazzjoni għolja, għajr li 
jiddikjaraw li l-promozzjonijiet iridu jkunu bbażati fuq il-mertu. It-tqabbil tal-mertu fi 
ħdan grad huwa prinċipalment ibbażat fuq il-kontenut tar-rapporti ta’ evalwazzjoni. 
Madankollu, il-kategorija sodisfaċenti/mhux sodisfaċenti, li tirriżulta mir-rekwiżiti 
tal-proċedura ta’ inkompetenza, ma tħeġġiġx lill-maniġers jipprovdu valutazzjoni 
ġenerali aktar sfumata tal-prestazzjoni fil-konklużjonijiet tar-rapport ta’ evalwazzjoni. 
Barra minn hekk, l-istituzzjonijiet iqisu li “prestazzjoni għolja” hija l-minimu mistenni 
mill-persunal tagħhom, u dan jagħmel l-identifikazzjoni ta’ dawk bi prestazzjoni 
eċċezzjonalment għolja aktar diffiċli. Kemm il-Parlament kif ukoll il-Kunsill għandhom 
data kwantitattiva marbuta mal-evalwazzjoni tal-persunal. Meta jitqabblu l-merti 
għall-promozzjoni, din tgħin biex jiġi identifikat il-persunal li l-prestazzjoni tiegħu tkun 
aħjar mill-istandards mistennija. 

83 Persunal li l-prestazzjoni tiegħu tkun sodisfaċenti iżda mhux b’saħħitha daqs dik 
ta’ oħrajn fil-grad tiegħu għandu progressjoni tal-karriera aktar bil-mod; il-persunal li 
jkollu prestazzjoni aħjar jista’ jibbenefika minn progressjoni tal-karriera aktar 
mgħaġġla. Madankollu, opportunitajiet ta’ dan it-tip huma ristretti mir-rati ta’ gwida 
għall-ekwivalenza tal-karriera stabbiliti fir-Regolamenti tal-Persunal. Introdotti fl-2004, 
dawn ir-rati tfasslu biex jiżguraw veloċità ekwivalenti fl-iżvilupp tal-karriera bejn 
il-persunal reklutat qabel l-2004 u dawk reklutati wara. L-applikazzjoni tagħhom 
tirriżulta fi promozzjonijiet li huma bbażati l-aktar fuq veloċità medja. Mill-2014 
’il hawn, u biex tiġi limitata din il-progressjoni semiawtomatika, li mhux dejjem kienet 
marbuta mar-responsabbiltajiet, xi wħud mill-ogħla gradi AST (10 u 11) u mill-ogħla 
gradi AD (minn 13 ’il fuq) jistgħu jintlaħqu biss billi titwettaq proċedura tal-għażlai. Din 
il-miżura tejbet il-bilanċ bejn ir-responsabbiltajiet u l-livell tal-pagi. 

84 Ir-restrizzjonijiet statutorji dwar l-użu tal-promozzjonijiet bħala premju għal 
prestazzjoni eċċezzjonali, u l-fatt li l-attribuzzjoni ta’ bonus għall-prestazzjoni 
lill-persunal mhijiex permessa skont ir-Regolamenti tal-Persunal, ma jżommux 
lill-istituzzjonijiet milli jistabbilixxu premji mhux finanzjarji għall-persunal li 
l-prestazzjoni tiegħu tmur lil hinn mill-istandards għoljin mistennija. Madankollu, 
bl-eċċezzjoni ta’ xi premji – għal kitba ċara, jew biex jiġu rikonoxxuti inizjattivi 
sostenibbli – l-ebda waħda mill-istituzzjonijiet awditjati ma stabbiliet politika formali 
biex tippremja lill-persunal bi prestazzjoni għolja. 

Il-possibbiltajiet biex jittejbu l-perspettivi tal-karriera għal xi kategoriji 
tal-persunal ma jintużawx bis-sħiħ 
Il-kompetizzjonijiet interni ma jintużawx biżżejjed bħala għodda għall-iżvilupp 
tal-karriera 

85 L-istituzzjonijiet kollha joffru lill-persunal tagħhom il-possibbiltajiet li jibdlu 
l-impjiegi permezz tal-mobbiltà interna, u li jsegwu korsijiet ta’ taħriġ biex jiżviluppaw 
il-ħiliet tagħhom, jiksbu kompetenzi ġodda u jorjentaw mill-ġdid il-karrieri tagħhom. 
Kemm it-tip ta’ kuntratt (permanenti, indefinit jew għal terminu fiss) li l-persunal 
għandu issa kif ukoll il-grupp ta’ funzjoni tagħhom jaffettwaw dawn il-possibbiltajiet. 

86 Li wieħed jgħaddi minn kompetizzjoni miftuħa jew interna huwa l-uniku mod kif 
jista’ jibdel minn persunal bil-kuntratt jew persunal temporanju u jsir uffiċjal 
permanenti. Dan jista’ jippermetti wkoll li l-persunal jibdel il-grupp ta’ funzjoni (ara 
l-paragrafu 34). 

87 Il-kompetizzjonijiet interni huma ristretti għall-persunal tal-istituzzjoni li 
torganizzahom. Ir-Regolamenti tal-Persunal jiddikjaraw li l-kompetizzjonijiet interni 
huma miftuħa għall-uffiċjali u għall-persunal temporanju u jistabbilixxu kriterji ta’ 
eliġibbiltà għall-edukazzjoni u l-esperjenza professjonali, marbuta mal-grupp ta’ 
funzjoni u mal-grad tal-kompetizzjoni (ara l-Anness II). L-istituzzjonijiet jistgħu 
jistabbilixxu kriterji ta’ eliġibbiltà addizzjonali, pereżempju fir-rigward tal-grupp ta’ 
funzjoni tal-aġenti temporanji li jistgħu jipparteċipaw, jew dwar id-durata tas-servizz 
tagħhom. 

88 Ir-Regolamenti tal-Persunal jipprovdu wkoll il-possibbiltà, f’każijiet eċċezzjonali, li 
l-istituzzjonijiet jiddeċiedu li jiftħu kompetizzjonijiet interni għall-persunal bil-kuntratt 
mill-gruppi ta’ funzjoni II sa IV, dment li dawn ikunu servew mill-anqas 3 snin 
fl-istituzzjoni. Ir-Regolamenti tal-Persunal jillimitaw ukoll l-għadd ta’ ħatriet għal 5 % 
għal eks aġenti bil-kuntratt li jistgħu jinħatru bħala uffiċjali wara li jgħaddu minn 
kompetizzjoni interna. Il-kompetizzjonijiet interni mhux dejjem ikunu miftuħa 
għall-persunal bil-kuntratt: il-Kummissjoni tiftaħ biss kompetizzjonijiet AD6, AST2 
u SC2, iżda mhux kompetizzjonijiet għal AD5 u AST4, għalkemm dan ukoll ikun 
legalment possibbli. 

89 B’mod ġenerali, il-kompetizzjonijiet interni għal pożizzjonijiet AD ikunu miftuħa 
biss għall-kandidati AD, u l-kompetizzjonijiet AST normalment ikunu miftuħa biss 
għall-persunal AST. Tali restrizzjoni, li mhijiex ibbażata fuq ir-rekwiżiti tar-Regolamenti 
tal-Persunal, tnaqqas l-opportunitajiet ta’ karriera tal-persunal AST u SC. Madankollu, 
ir-regoli interni tal-Parlament jippermettu li l-persunal mill-gruppi ta’ funzjoni kollha 

jipparteċipa fil-kompetizzjonijiet interni kollha, dment li dawn jissodisfaw ir-rekwiżiti 
minimi tar-Regolamenti tal-Persunal. Kien hemm ukoll bidla reċenti relatata 
mal-kompetizzjonijiet AST fl-istituzzjonijiet l-oħra, b’aktar kompetizzjonijiet miftuħa 
għall-persunal fil-grupp SC. Il-Kunsill fetaħ ukoll żewġ kompetizzjonijiet interni AD 
kemm għall-persunal AST kif ukoll għal dak SC (fl-2021 u fl-2023). 

90 Kemm il-Parlament kif ukoll il-Kummissjoni jorganizzaw kompetizzjonijiet interni 
fi gradi relattivament għoljin (AD9, AD10, AD12), li lill-uffiċjali AD b’esperjenza 
professjonali suffiċjenti joffrulhom il-possibbiltà li jagħmlu progress fil-karriera 
tagħhom aktar malajr milli permezz tal-proċedura ta’ promozzjoni. Dan huwa 
partikolarment rilevanti peress li l-età ta’ rekluti ġodda fl-istituzzjonijiet (ara 
l-paragrafu 45) tindika lakuna bejn il-gradi ta’ reklutaġġ u l-esperjenza professjonali 
reali tal-persunal. Li jiġi offrut mod kif il-membri tal-persunal b’talent javvanzaw aktar 
malajr fil-karrieri tagħhom huwa mod ta’ kif tiġi eliminata dik il-lakuna, madankollu 
r-regoli tal-Kummissjoni jfissru li dan huwa ristrett għall-persunal AD. 

Diskrepanzi akbar bejn l-impjiegi, ir-responsabbiltajiet u l-perspettivi tal-karriera 
tal-persunal AST/SC u AST u l-profili tagħhom 

91 Ir-riforma tar-Regolamenti tal-Persunal li saret fl-2004 għaqqdet tliet gruppi ta’ 
funzjoni fi grupp AST wieħed li kien ikopri firxa wiesgħa ta’ profili tal-impjiegi u kien 
joffri perspettivi ta’ promozzjoni sinifikanti peress li kien fih 11-il grad. Il-persunal li ġie 
reklutat wara l-2004 f’dan il-grupp ta’ funzjoni seta’ javvanza fil-gradi kollha, 
irrispettivament mill-impjieg reali tiegħu. Din ir-reviżjoni wasslet għal sitwazzjoni fejn 
f’xi dipartimenti, is-segretarji setgħu jaqilgħu aktar mill-maniġers intermedji. 
Ir-reviżjoni tar-Regolamenti tal-Persunal li saret fl-2014 ippruvat tikkoreġi dan billi 
ħolqot il-grupp ta’ funzjoni SC, li huwa riżervat għall-impjiegi segretarjali u klerikali17. 
Din ir-reviżjoni llimitat ukoll l-aċċess għall-aħħar żewġ gradi tal-grupp ta’ funzjoni AST: 
dawn issa huma riżervati għall-persunal li jassumi responsabbiltajiet addizzjonali, li 
jinħatar wara proċedura tal-għażla li hija differenti mill-proċedura ta’ promozzjoni 
standard. 

92 Inqisu li l-ħolqien tal-grupp ta’ funzjoni SC kien mod xieraq biex jiġu kkoreġuti 
l-iżbilanċi bejn il-pagi u r-responsabbiltajiet fil-grupp AST, li kienu konsegwenza mhux 
intenzjonata tar-riforma li saret fl-2004. Madankollu, filwaqt li l-impjiegi assoċjati ma’ 
dak il-grupp ta’ funzjoni kienu ddefiniti b’mod ċar, il-kwalifiki u l-esperjenza minimi 
għall-ħatra huma l-istess għaż-żewġ gruppi ta’ funzjoni: jew edukazzjoni 
post-sekondarja ċċertifikata b’diploma, jew edukazzjoni sekondarja ċċertifikata 

 
17 Ir-Rapport Speċjali 15/2019. 

https://www.eca.europa.eu/mt/publications/SR19_15

b’diploma, li tagħti aċċess għal edukazzjoni post-sekondarja, u esperjenza professjonali 
ta’ mill-anqas 3 snin. Dawn ir-rekwiżiti minimi ta’ edukazzjoni bilkemm inbidlu 
mill-ewwel verżjoni tar-Regolamenti tal-Persunal fl-196218, li kienet tirreferi għal livell 
avvanzat ta’ edukazzjoni sekondarja jew esperjenza professjonali ekwivalenti. 

93 Dawn ir-rekwiżiti mhumiex konformi mal-livell edukattiv attwali milħuq fl-UE, fejn 
aktar minn 75 % tal-popolazzjoni tal-UE lestew mill-anqas l-edukazzjoni sekondarja, u 
30 % lestew l-istudji universitarji19. B’riżultat ta’ dan, il-persunal fil-gruppi ta’ 
funzjoni SC u AST spiss jaf ikollu kwalifiki li mhumiex allinjati mar-rekwiżiti tal-impjieg 
tagħhom. Dan jista’ jwassal għal demotivazzjoni u jkollu impatt fuq il-prestazzjoni 
tal-persunal. 

94 Il-kontenut tal-kompiti segretarjali u klerikali evolva sinifikattivament mill-2014 
’il hawn, parzjalment minħabba żieda fid-diġitalizzazzjoni u modi ġodda ta’ ħidma li 
ġew introdotti wara l-pandemija tal-COVID-1920. Il-Kummissjoni identifikat li l-ħiliet u 
l-kompetenzi li issa huma meħtieġa mill-persunal SC huma aktar varjati milli kienu 
meta nħoloq il-grupp, u li xi drabi dawn iqarrbu aktar lejn xi wħud mill-kompiti 
mwettqa mill-persunal AST (pereżempju, l-għoti ta’ appoġġ għal kompiti ta’ ġestjoni 
finanzjarja u ta’ verifika finanzjarja). Iż-żieda fid-diġitalizzazzjoni wasslet ukoll biex xi 
kompiti amministrattivi li normalment jitwettqu mill-persunal AST jittieħdu 
mill-persunal AD. In-nuqqas ta’ ċarezza bejn xi wħud mill-kompiti mwettqa minn kull 
grupp ta’ funzjoni, flimkien ma’ kisbiet edukattivi ogħla, jagħmel ir-restrizzjoni fuq 
il-parteċipazzjoni f’kompetizzjonijiet interni (ara l-paragrafu 90) saħansitra inqas 
ġustifikata. 

95 Il-perspettivi tal-karriera għall-persunal fil-gruppi ta’ funzjoni SC u AST huma 
limitati. Għall-grupp SC, il-possibbiltajiet ta’ promozzjonijiet huma baxxi – ir-rati ta’ 
gwida (ara l-paragrafu 83) ġew stabbiliti b’tali mod li bħala medja jkunu jgħaddu 
30 sena biex minn SC1 wieħed jitla’ għal SC6, meta mqabbla ma’ 12-il sena biex 
minn AST1 jitla’ għal AST5, li huma gradi b’livelli kumparabbli ta’ salarji. Hemm ukoll 
ftit li xejn possibbiltajiet għall-persunal SC biex jipparteċipa f’kompetizzjonijiet 
interni AST, għalkemm xi istituzzjonijiet bdew ibiddlu l-prattika tagħhom dwar din 
il-problema (ara l-paragrafu 89). 

 
18 Ir-Regolament Nru 31 (EEC), 11 (EAEC) li jistabbilixxi r-Regolamenti tal-Persunal 

għall-Uffiċjali u l-Kundizzjonijiet tal-Impjieg applikabbli għall-Aġenti l-Oħra tal-Komunità 
Ekonomika Ewropea u tal-Komunità Ewropea tal-Enerġija Atomika. 

19 L-Eurostat, Population by educational attainment level, sex and age (%) -main indicators. 

20 Ir-Rapport Speċjali 18/2022. 

https://eur-lex.europa.eu/legal-content/MT/TXT/?uri=CELEX%3A01962R0031-20210101
https://ec.europa.eu/eurostat/databrowser/view/edat_lfse_03__custom_11143792/default/table?lang=en
https://www.eca.europa.eu/mt/publications/SR22_18

96 Ir-Regolamenti tal-Persunal ftit li xejn jipprovdu opportunitajiet biex il-persunal 
fil-grupp ta’ funzjoni AST jinħatar fil-grupp ta’ funzjoni AD, fosthom proċedura annwali 
magħrufa bħala ċertifikazzjoni. Huwa eliġibbli l-persunal minn AST5 ’il fuq. L-għadd ta’ 
kandidati jaqbeż bil-kbir l-għadd ta’ pożizzjonijiet li l-istituzzjonijiet jiftħu kull sena. 
Mhux l-istituzzjonijiet awditjati kollha jiftħu kompetizzjonijiet interni AD 
għall-persunal AST bil-kwalifiki u l-esperjenza rilevanti fuq bażi regolari, minkejja li ma 
hemm l-ebda dispożizzjoni legali li tipprevenihom milli jagħmlu dan. 

97 It-tnaqqis fl-opportunitajiet ta’ karriera għall-persunal SC u AST, li huwa riżultat 
kemm tar-restrizzjonijiet regolatorji kif ukoll tad-deċiżjonijiet interni tal-istituzzjonijiet, 
joħloq sfidi għall-ġestjoni tal-forza tax-xogħol u huwa fost il-problemi li l-persunal 
f’dawn il-gruppi ta’ funzjoni jsemmi bħala raġuni ta’ nuqqas ta’ sodisfazzjon matul 
l-intervisti tal-ħruġ jew fl-istħarriġiet. 

Konklużjonijiet u rakkomandazzjonijiet 
98 Nikkonkludu li l-qafas tal-impjieg li hemm fis-seħħ issa fl-istituzzjonijiet tal-UE 
wera li huwa flessibbli, u li l-istituzzjonijiet użawh biex jirreaġixxu għaċ-ċirkustanzi 
diffiċli li jridu jaħdmu fihom. L-istituzzjonijiet irriallokaw il-postijiet vakanti tagħhom 
lid-dipartimenti b’responsabbiltajiet akbar u rrivvalutaw il-ħtiġijiet tagħhom f’dak li 
jirrigwarda l-kompożizzjoni tal-persunal b’fokus akbar fuq il-ħiliet u l-kompetenzi. 
Huma ddiversifikaw il-mezzi ta’ reklutaġġ tagħhom biex jindirizzaw il-problema ta’ 
forza tax-xogħol li qed tixjieħ u biex jirreaġixxu għal tfixkil fl-organizzazzjoni ta’ 
kompetizzjonijiet miftuħa. Minkejja dan, l-istituzzjonijiet isibuha diffiċli biex jiġbdu 
persunal għal xi profili speċifiċi, u minkejja l-isforzi reċenti, għad hemm żbilanċi 
ġeografiċi fil-forza tax-xogħol. Il-ġestjoni tal-forza tax-xogħol xi drabi hija ristretta bla 
meħtieġ minn restrizzjonijiet li ma jirriżultawx mir-Regolamenti tal-Persunal. Il-ġestjoni 
tal-prestazzjoni hija ffukata wisq fuq il-proċedura formali għat-trattament 
tal-inkompetenza, għad-detriment ta’ aspetti oħra, u l-perspettivi tal-karriera xi drabi 
huma ristretti lil hinn minn dak li huwa meħtieġ. 

99 L-istituzzjonijiet tal-UE ħadu l-impenn li jnaqqsu n-nefqa amministrattiva kull 
meta jkun possibbli u li jottimizzaw ir-riżorsi tal-persunal tagħhom. Dan wassal 
lill-istituzzjonijiet biex jiffukaw aktar fuq il-ħiliet u l-kompetenzi meħtieġa u jħarsu lejn 
kif jiksbuhom internament, b’mod partikolari permezz tat-titjib tal-ħiliet jew it-taħriġ 
mill-ġdid tal-persunal. Madankollu, din il-bidla hija reċenti u għad mhijiex prattika 
komuni (il-paragrafi 19-33). 

100 Mill-2020 ’il hawn, l-istituzzjonijiet esperjenzaw diffikultajiet fir-reklutaġġ ta’ 
uffiċjali minħabba tfixkil fl-attivitajiet tal-EPSO. Huma rreaġew billi żiedu r-reklutaġġ 
tagħhom ta’ persunal temporanju. Iddiversifikaw ukoll il-mezzi ta’ reklutaġġ tagħhom, 
billi stabbilew programmi mmirati lejn professjonisti subalterni, jew żiedu l-għadd ta’ 
impjegati taċ-ċivil sekondati mill-amministrazzjonijiet nazzjonali biex jimlew il-lakuni 
fl-għarfien espert. Filwaqt li r-reklutaġġ ta’ persunal temporanju wera li huwa mod 
effettiv u flessibbli biex jiġi indirizzat in-nuqqas ta’ kandidati li rnexxew fuq il-listi ta’ 
riżerva tal-EPSO, dan iġib miegħu xi riskji għall-kontinwità tal-operat u għall-ġestjoni 
tal-għarfien, u bħala tali ma jistax ikun soluzzjoni vijabbli għal żmien twil 
(il-paragrafi 34-49). 

Rakkomandazzjoni 1 – Tiġi stabbilita politika bbażata fuq 
ir-riskju għall-impjieg ta’ persunal temporanju 

Jenħtieġ li l-Parlament Ewropew, il-Kunsill u l-Kummissjoni jiddeċiedu – skont 
l-ispeċifiċitajiet ta’ kull dipartiment – dwar livell sostenibbli ta’ persunal temporanju, 
filwaqt li jieħdu inkunsiderazzjoni l-bilanċ bejn il-vantaġġi (inklużi l-flessibbiltà, il-ħeffa 
tar-reklutaġġ) u r-riskji (telf ta’ għarfien istituzzjonali, trattament ugwali bejn il-membri 
tal-persunal), u jieħdu azzjonijiet xierqa meta dak il-livell jinqabeż. 

Data mmirata għall-implimentazzjoni: Ġunju 2025 

101 L-istituzzjonijiet joffru kundizzjonijiet tax-xogħol li huma konformi 
mal-aspettattivi ta’ forza tax-xogħol espatrijata moderna. Filwaqt li l-kapaċità 
tal-akkwist tal-persunal tal-UE naqset aktar minn dik tal-impjegati taċ-ċivil nazzjonali, 
is-salarji jibqgħu fuq l-istess livell ta’ dak li organizzazzjonijiet internazzjonali oħra joffru 
lill-persunal tagħhom. Minkejja dan, l-istituzzjonijiet għadhom jesperjenzaw 
diffikultajiet biex jirreklutaw profili speċifiċi bħal speċjalisti tal-IT, jew biex jiġbdu 
kandidati mill-Istati Membri kollha f’għedud li jkunu suffiċjenti biex ikollhom forza 
tax-xogħol ġeografikament ibbilanċjata. L-attraenza hija problema kumplessa u 
minkejja li ġew stabbiliti ċerti azzjonijiet rigward il-bilanċ ġeografiku, l-istituzzjonijiet 
għad ma għandhomx perspettiva komprensiva dwar ir-raġunijiet għalfejn xi profili 
huma diffiċli biex jimtlew (il-paragrafi 50-69). 

Rakkomandazzjoni 2 – Jitfasslu pjanijiet ta’ azzjoni mmirati 
dwar l-attraenza tal-impjiegi 

Jenħtieġ li l-Parlament Ewropew, il-Kunsill u l-Kummissjoni janalizzaw: 

(a) fil-livell ta’ kull istituzzjoni, ir-raġunijiet għalfejn l-offerti ta’ impjieg jiġu rifjutati; 

(b) permezz ta’ djalogu interistituzzjonali, ir-raġunijiet wara r-rata ta’ applikazzjoni 
baxxa għall-kompetizzjonijiet u għall-proċeduri tal-għażla, għan-nazzjonalitajiet 
kollha u għall-profili tal-impjiegi kollha; 

u jistabbilixxu azzjonijiet xierqa u li jistgħu jitkejlu biex jindirizzaw dawn il-problemi. 

Data mmirata għall-implimentazzjoni: Diċembru 2025 

102 Ir-Regolamenti tal-Persunal jistabbilixxu r-rekwiżiti minimi f’termini ta’ ġestjoni 
tal-prestazzjoni li huma ċċentrati madwar ir-rapporti annwali ta’ evalwazzjoni. Sibna li 
l-istituzzjonijiet japplikaw qafas ta’ valutazzjoni tal-prestazzjoni tal-persunal li huwa 
ffukat l-aktar fuq kif tiġi indirizzata l-inkompetenza. Dan jinvolvi proċess ikkumplikat, li 
jikkonċerna biss l-aktar każijiet estremi ta’ prestazzjoni fqira u rari jintuża fil-prattika. 
Il-ħtieġa li din il-proċedura tiġi formalizzata ħadet preċedenza fuq it-tfassil ta’ politiki li 
jirrigwardaw il-ġestjoni tal-prestazzjoni fqira qabel ma ssir inkompetenza 
(il-paragrafi 72-81). Fit-tarf l-ieħor tal-ispettru tal-prestazzjoni, dawk bi prestazzjoni 
għolja jistgħu jiġu ppremjati billi jiġu promossi aktar malajr, iżda dan huwa ristrett 
minn rati ta’ gwida li jistabbilixxu veloċità medja tal-karriera. Il-premji mhux finanzjarji 
għal dawk bi prestazzjoni għolja mhumiex żviluppati sew (il-paragrafi 82-84). 

103 Il-kompetizzjonijiet interni jintużaw prinċipalment biex jipprovdu 
opportunitajiet għall-membri tal-persunal temporanju bi prestazzjoni għolja biex isiru 
uffiċjali. Il-potenzjal tagħhom li jipprovdu prospetti ta’ karriera addizzjonali lill-persunal 
fil-gruppi ta’ funzjoni SC u AST ma jintużax biżżejjed, minħabba l-kriterji ta’ eliġibbiltà li 
huma stabbiliti. Dawn iż-żewġ gruppi ta’ funzjoni għaddew minn bidliet sinifikanti 
fil-kontenut tal-impjieg tagħhom, u l-persunal tagħhom spiss jikkonforma mar-rekwiżiti 
akkademiċi minimi tal-persunal AD. Dan jirriżulta f’ċertu livell ta’ nuqqas ta’ 
sodisfazzjon tal-persunal (il-paragrafi 85-97). 

Rakkomandazzjoni 3 – Jiġi żviluppati aktar l-oqfsa tal-karriera u 
tal-prestazzjoni 

Jenħtieġ li l-Parlament Ewropew, il-Kunsill u l-Kummissjoni: 

(a) itejbu l-linji gwida dwar l-indirizzar tal-prestazzjoni fqira għal każijiet li mhumiex 
koperti mill-proċedura għat-tkeċċija għal raġunijiet ta’ inkompetenza; 

(b) jimmappjaw il-kompiti u r-responsabbiltajiet assoċjati mal-postijiet AST/SC u AST 
u, jekk ikun meħtieġ, jaġġornaw id-deskrizzjonijiet tal-impjiegi; 

(c) jiftħu kompetizzjonijiet interni għall-persunal eliġibbli minn gruppi ta’ funzjoni 
oħra; 

(d) jivvalutaw il-fattibbiltà li jkun hemm aktar rikonoxximent mhux finanzjarju 
għall-prestazzjoni eċċezzjonali. 

Data mmirata għall-implimentazzjoni: Diċembru 2025 

Dan ir-Rapport ġie adottat mill-Awla V, immexxija mis-Sur Jan Gregor, Membru 
tal-Qorti tal-Awdituri, fil-Lussemburgu fil-laqgħa tagħha tal-1 ta’ Ottubru 2024. 

 Għall-Qorti tal-Awdituri 

 

 Tony Murphy 
 Il-President 

Annessi 

Anness I – L-istituzzjonijiet tal-UE koperti mir-Regolamenti 
tal-Persunal u l-kategoriji tal-persunal li jimpjegaw 
It-Trattat dwar l-Unjoni Ewropea jelenka seba’ istituzzjonijiet tal-UE: il-Parlament 
Ewropew, il-Kunsill Ewropew, il-Kunsill, il-Kummissjoni Ewropea, il-Qorti tal-Ġustizzja 
tal-Unjoni Ewropea, il-Bank Ċentrali Ewropew, u l-Qorti tal-Awdituri. 

Minn dawn l-istituzzjonijiet, il-persunal tal-Bank Ċentrali Ewropew biss mhuwiex 
kopert mir-Regolamenti tal-Persunal. Barra minn hekk, ir-Regolamenti tal-Persunal 
ikopru l-persunal ta’ ħames korpi oħra tal-UE: is-servizz Ewropew għall-Azzjoni Esterna, 
il-Kumitat Ekonomiku u Soċjali Ewropew, il-Kumitat tar-Reġjuni, l-Ombudsman 
Ewropew, u l-Kontrollur Ewropew għall-Protezzjoni tad-Data; kif ukoll persunal minn 
aġenziji eżekuttivi. 

Il-forza tax-xogħol tal-istituzzjonijiet hija magħmula minn diversi kategoriji ta’ persunal. 
Fi ħdan kull kategorija hemm gruppi ta’ funzjoni differenti. Fi ħdan il-kategorija ta’ 
uffiċjali u persunal temporanju, il-gruppi ta’ funzjoni huma kklassifikati aktar skont 
il-gradi, li jirriflettu livelli dejjem aktar għoljin ta’ rekwiżiti professjonali u edukattivi u 
livelli ta’ responsabbiltà dejjem akbar. 

Persunal kopert mir-Regolamenti tal-Persunal 
Uffiċjal huwa kwalunkwe persuna li, wara li tkun għaddiet minn kompetizzjoni, tkun 
inħatret f’post permanenti f’waħda mill-istituzzjonijiet. Pereżempju, il-Kummissarji jew 
il-Membri tal-Parlament Ewropew (MEPs) mhumiex uffiċjali. Hemm tliet gruppi ta’ 
funzjoni fil-kategorija ta’ uffiċjali: 

o Amministraturi (AD), karriera fil-gradi AD5 sa AD16; 

o Assistenti (AST), karriera fil-gradi AST1 sa AST11; 

o Segretarji u skrivani (AST/SC), karriera fil-gradi AST/SC1 sa AST/SC6. 

Persunal kopert mill-Kundizzjonijiet tal-Impjieg ta’ Aġenti Oħra 
Persunal temporanju jiġi reklutat: 

o fuq kuntratt għal terminu fiss (massimu ta’ 6 snin, inklużi perjodi ta’ tiġdid) biex 
jimla post permanenti f’waħda mill-istituzzjonijiet jew fis-Servizz Ewropew 
għall-Azzjoni Esterna; 

o fuq kuntratt għal terminu fiss (li jista’ jiġġedded darba) jew, aktar rari, għal 
perjodu indefinit, biex jimla post temporanju f’istituzzjoni jew f’aġenzija; 

o biex jassisti persuna li għandha uffiċċju (eż. Kummissarju, Imħallef tal-Qorti 
tal-Ġustizzja), f’liema każ it-tul tal-kuntratt tagħhom huwa marbut ma’ dak 
tal-mandat ta’ dak li għandu kariga. 

Il-gruppi ta’ funzjoni għall-persunal temporanju huma l-istess bħal dawk għall-uffiċjali. 

Persunal bil-kuntratt ma jiġix assenjat għal post stabbilit. Huwa jinqasam f’erba’ gruppi 
ta’ funzjoni (FGI sa FGIV) skont il-kompiti li jwettaq: minn FGI għal kompiti manwali sa 
FGIV għal kompiti konsultattivi u amministrattivi. Il-persunal fil-grupp ta’ funzjoni FGI u 
dawk li jaħdmu f’aġenzija jew f’delegazzjoni, f’rappreżentanza jew f’uffiċċju 
(eż. l-Uffiċċju tal-Kummissjoni għall-Infrastruttura fil-Lussemburgu jew l-Uffiċċju 
għall-Infrastruttura fi Brussell) jaf jiġu impjegati għal perjodu indefinit. Il-kuntratti ta’ 
persunal ieħor ma jistgħux jaqbżu s-6 snin. 

Anness II – Rekwiżiti ta’ dħul għal kull kategorija ta’ persunal 
tal-UE 
It-tabella hawn taħt tippreżenta fil-qosor kif ir-Regolamenti tal-Persunal jistabbilixxu 
l-kwalifiki minimi u l-ħiliet lingwistiċi meħtieġa għal uffiċjali, persunal temporanju u 
persunal bil-kuntratt, kif ukoll il-kompiti indikattivi għal kull grupp ta’ funzjoni. 

Uffiċjali u persunal temporanju Persunal bil-kuntratt 

Kwalifiki 

AD FGIV 

Studji universitarji kkompletati ta’ mill-anqas 3 snin iċċertifikati b’diploma 

AST u AST/SC FGIII u FGII 

Edukazzjoni post-sekondarja ċċertifikata b’diploma, jew edukazzjoni sekondarja ċċertifikata 
b’diploma, u esperjenza professjonali ta’ mill-anqas 3 snin 

M/A 
FGI 

Ikkompletar b’suċċess ta’ edukazzjoni mandatorja 

Rekwiżit tal-lingwa 

Għall-gruppi ta’ funzjoni kollha: għarfien approfondit ta’ waħda mil-lingwi tal-UE u għarfien 
sodisfaċenti ta’ lingwa oħra. Għall-uffiċjali, l-għarfien tat-tielet lingwa huwa rekwiżit 

għall-promozzjoni. 

Kompiti indikattivi 

AD FGIV 

Amministratur: avukat, traduttur, 
awditur, ekonomist, eċċ. 

Simili għall-kompiti ta’ persunal AD, iżda mwettqa taħt 
is-superviżjoni ta’ uffiċjali jew ta’ persunal temporanju 

AST FGIII 

Rwol eżekuttiv jew tekniku 
fl-amministrazzjoni, il-finanzi, 

il-komunikazzjoni, ir-riċerka jew 
l-iżvilupp u l-implimentazzjoni 

tal-politika 

Simili għall-kompiti ta’ persunal AST, iżda mwettqa taħt 
is-superviżjoni ta’ uffiċjali jew ta’ persunal temporanju. 

AST/SC FGII 

Kompiti klerikali u segretarjali, kompiti 
ta’ ġestjoni tal-uffiċċju 

Simili għall-kompiti ta’ persunal AST/SC, iżda mwettqa 
taħt is-superviżjoni ta’ uffiċjali jew ta’ persunal 

temporanju 

M/A FGI 

 
Kompiti manwali u ta’ appoġġ amministrattiv (eż. xufiera, 
persunal fil-qasam tal-loġistika u tal-bini) imwettqa taħt 
is-superviżjoni ta’ uffiċjali jew ta’ persunal temporanju 

Anness III – Il-metodu għall-aġġustament tas-salarji tal-persunal 
tal-UE 
Aġġustament annwali tar-remunerazzjoni 

L-Artikolu 65 u l-Anness XI tar-Regolamenti tal-Persunal jipprovdu l-qafas għall-kalkolu 
tal-aġġornament annwali tar-remunerazzjonijiet tal-persunal tal-UE. Il-kalkolu huwa 
bbażat fuq il-bidla fl-għoli tal-ħajja fil-Belġju u fil-Lussemburgu (indiċi komuni 
Belġju-Lussemburgu – JBLI) u l-bidliet fil-kapaċità tal-akkwist tas-salarji fis-servizzi 
pubbliċi nazzjonali fil-gvern ċentrali (indikatur speċifiku globali). L-Anness XI jindika li 
l-kampjun jista’ jinbidel, iżda li dan jeħtieġ li jirrappreżenta “mill-anqas 75 % 
tal-prodott domestiku gross tal-Unjoni”. 

Il-kampjun tal-pajjiżi użat biex jiġu kkalkulati l-indikaturi speċifiċi tfassal fl-2014 u kien 
jinkludi l-Belġju, il-Ġermanja, Spanja, Franza, l-Italja, il-Lussemburgu, in-Netherlands, 
l-Awstrija, il-Polonja, l-Iżvezja, u r-Renju Unit. Wara l-ħruġ tar-Renju Unit fl-2020, 
il-kampjun ma ġiex aġġustat peress li kien għadu jirrappreżenta mill-anqas 75 % 
tal-PDG kollettiv tal-Istati Membri tal-UE li jifdal. 

L-Anness XI jipprevedi “klawsoli ta’ moderazzjoni u ta’ eċċezzjoni”. Il-klawsola ta’ 
moderazzjoni tapplika meta l-indikatur speċifiku globali (relattiv għall-kapaċità 
tal-akkwist tal-impjegati taċ-ċivil nazzjonali) ikun ogħla minn +2 % jew inqas minn –2 %. 
F’dak il-każ, il-valur ta’ limitu biss (+2 % jew –2 %) jintuża għall-kalkolu tal-aġġornament 
annwali. Li jifdal jiġi applikat minn April tas-sena ta’ wara. 

Il-klawsola ta’ eċċezzjoni tapplika jekk ikun hemm tnaqqis fil-PDG reali tal-UE, iżda 
l-indikatur speċifiku globali jkun pożittiv. F’dak il-każ, parti biss mill-indikatur speċifiku 
tintuża għall-kalkolu tal-aġġornament u li jifdal jiġi applikat minn April tas-sena ta’ 
wara, ħlief meta t-tnaqqis fil-PDG ikun taħt –3 %. F’dan il-każ, il-valur tal-indikatur 
speċifiku jiġi applikat mill-mument li ż-żieda kumulattiva tal-PDG issir pożittiva. 

Il-metodu għall-aġġustament tas-salarji ilu fis-seħħ mill-1975, b’ċerti aġġustamenti 
tekniċi: bidliet fil-lista tal-Istati Membri użata għall-kalkolu tal-indikatur speċifiku, 
l-introduzzjoni tal-klawsoli ta’ moderazzjoni u ta’ eċċezzjoni fl-2014, l-applikazzjoni 
awtomatika mill-2014 ’il quddiem (mingħajr il-ħtieġa ta’ regolament tal-Kunsill kif kien 
il-każ qabel). L-aġġustament annwali nominali medju tas-salarji bejn l-2014 u l-2023 li 
rriżulta minn dan il-metodu kien ta’ 2.3 %. 

L-Eurostat jippubblika d-data statistika kollha rigward l-applikazzjoni tal-Anness XI 
fir-rapport annwali tiegħu fi tmiem Ottubru. F’Diċembru ta’ kull sena, il-Kummissjoni 
tippubblika rapport dwar l-impatt baġitarju tal-aġġustament annwali 
tar-remunerazzjoni u tal-pensjonijiet. Kif meħtieġ mir-Regolamenti tal-Persunal 
(l-Artikolu 15 tal-Anness XI), f’April 2022, il-Kummissjoni ppubblikat rapport li jivvaluta 
jekk “l-andament tal-kapaċità tal-akkwist ta’ remunerazzjoni u pensjonijiet tal-uffiċjali 
tal-Unjoni hijiex konformi mal-bidliet tal-kapaċità tal-akkwist ta’ salarji fis-servizzi 
pubbliċi nazzjonali fil-gvernijiet ċentrali”. 

Il-metodu tal-kalkolu tal-aġġustament annwali huwa maħsub biex jiżgura l-evoluzzjoni 
parallela tal-kapaċità tal-akkwist tal-persunal tal-UE u tal-impjegati taċ-ċivil nazzjonali. 
Il-JBLI jieħu inkunsiderazzjoni l-mudelli speċifiċi ta’ konsum tal-persunal tal-UE mkejla 
permezz ta’ stħarriġiet iddedikati dwar il-baġits tal-unitajiet domestiċi, minflok l-indiċi 
armonizzat tal-prezzijiet għall-konsumatur (HICP) standard, biex jirrifletti bl-aktar mod 
preċiż possibbli l-evoluzzjoni tal-għoli tal-ħajja fi Brussell u fil-Lussemburgu. Fi żminijiet 
ta’ inflazzjoni ogħla, bħal dawk esperjenzati bejn l-2021 u l-2023, il-JBLI kumulattiv kien 
kemxejn aktar baxx mill-HICP ponderat (15.98 % meta mqabbel ma’ 16.21 %). 

Fir-rapport tagħha ta’ Diċembru 2023 dwar l-impatt baġitarju tal-aġġornament 
annwali, il-Kummissjoni indikat li “fil-perjodu bejn l-2004 u l-2023, il-persunal tal-UE 
ġarrab telf sinifikanti f’termini ta’ kapaċità reali tal-akkwist. Matul dan il-perjodu, 
il-persunal tal-UE tilef madwar 13.9 % tal-kapaċità tal-akkwist tiegħu, minħabba l-effett 
ikkombinat tar-riformi tar-Regolamenti tal-Persunal fl-2004 u fl-2013 u t-tnaqqis 
fl-aġġustamenti tas-salarji. Matul l-istess perjodu l-impjegati taċ-ċivil tal-gvernijiet 
ċentrali tal-Istati Membri tilfu 4.8 %”. 

Meta nħarsu biss lejn il-perjodu 2010-2023 (ara l-figura hawn taħt), inħolqot lakuna 
ta’ 4.5 % fl-evoluzzjoni tal-kapaċità tal-akkwist bejn il-persunal tal-UE u l-impjegati 
taċ-ċivil nazzjonali. Il-paralleliżmu nżamm mill-2015 ’il quddiem, iżda din il-lakuna qatt 
mhi se tiġi eliminata. 

https://ec.europa.eu/eurostat/web/civil-servants-remuneration/publications
https://eur-lex.europa.eu/legal-content/MT/TXT/?uri=CELEX%3A52023DC0788&qid=1713431301653
https://eur-lex.europa.eu/legal-content/MT/TXT/PDF/?uri=CELEX:52022DC0180

Il-kapaċità tal-akkwist tal-persunal tal-UE evolviet b’mod sfavorevoli 
meta mqabbla ma’ dik tal-impjegati taċ-ċivil nazzjonali (2010-2023) 

 
Sors: il-QEA, abbażi ta’ data pprovduta mill-Eurostat, bl-2009 bħala l-punt tat-tluq. 

Koeffiċjenti tal-korrezzjoni 

L-Artikolu 64 tar-Regolamenti tal-Persunal jindika li r-remunerazzjoni tal-persunal 
għandha “titkejjel b’rata ogħla, anqas jew ugwali għal 100 %, skont il-kundizzjonijiet 
tal-għajxien fil-postijiet varji tax-xogħol” (koeffiċjenti korrettivi), u li “l-ebda 
koeffiċjenti ta’ korrezzjoni ma għandu jkun applikabbli fil-Belġju u fil-Lussemburgu” 
minħabba r-“rwol speċjali bħala referenzjali ta’ dawk il-postijiet ta’ impjieg bħala sedi 
prinċipali u oriġinali tal-maġġoranza tal-istituzzjonijiet”. L-Anness XI jistabbilixxi 
l-kundizzjonijiet li taħthom jistgħu jinħolqu l-koeffiċjenti. 

Abbażi ta’ stħarriġiet tal-unitajiet domestiċi, l-Eurostat adotta metodoloġija speċifika 
dwar il-kalkolu tal-koeffiċjenti tal-korrezzjoni, biex jistabbilixxi l-mudelli ta’ konsum 
tal-persunal assenjat lil stazzjonijiet tax-xogħol differenti (eż. Varsavja jew 
Copenhagen). Dawn l-istħarriġiet normalment isiru kull 5 snin, iżda dan l-aħħar saru 
inqas frekwenti. Il-koeffiċjenti tal-korrezzjoni jiġu ppubblikati wkoll fuq is-sit web 
tal-Eurostat. 

Lakuna li nħolqot mill-applikazzjoni ta’ 
aġġustament tas-salarji li kien differenti minn 
dak ikkalkulat, wara kawżi fil-qorti u l-ftehim 
sussegwenti bejn il-Kunsill u l-Kummissjoni

Il-paralleliżmu nżamm mill-2015 ’il quddiem, minkejja diverġenza 
temporanja matul il-COVID-19 (klawsola sospensiva li ġiet applikata 

fil-perjodu 2020-2021)

Persunal tal-UE

Impjegati taċ-ċivil 

https://ec.europa.eu/eurostat/web/civil-servants-remuneration/correction-coefficients/data/database

Il-koeffiċjenti tal-korrezzjoni huma maħsuba biex jiżguraw li l-persunal tal-UE jgawdi 
l-istess kapaċità tal-akkwist, irrispettivament mill-istazzjon tax-xogħol tiegħu. Huma 
jiżguraw li l-kapaċità tal-akkwist tal-persunal tal-UE barra minn Brussell tevolvi b’mod 
parallel ma’ dik tal-persunal fi Brussell, iżda mhux neċessarjament ma’ dik tal-impjegati 
lokali. Il-koeffiċjenti tal-korrezzjoni huma għodda tal-kapaċità tal-akkwist biex jiġi 
żgurat trattament ugwali fost il-persunal tal-UE u mhumiex maħsuba biex jaffettwaw 
l-attraenza jew il-kompetittività. 

Minħabba li l-koeffiċjenti huma għodda tal-kapaċità tal-akkwist, dawn jiġu aġġustati 
kull sena biex jirriflettu l-bidliet fil-prezzijiet fl-istazzjonijiet tax-xogħol meta mqabbla 
mal-bidliet fil-prezzijiet osservati fi Brussell. B’riżultat ta’ dan, anki f’każijiet fejn 
il-prezzijiet jiżdiedu, il-koeffiċjent tal-korrezzjoni lokali jista’ jonqos jekk iż-żieda 
fil-prezzijiet lokali tkun aktar baxxa minn dik osservata fi Brussell. Meta l-prezzijiet 
waqgħu f’daqqa, kif għamlu f’xi stazzjonijiet tax-xogħol matul il-kriżi finanzjarja fl-2008, 
il-koeffiċjent naqas (il-koeffiċjenti għal Dublin, Madrid u Lisbona naqsu b’7.1, bi 2.2 u 
bi 3.9 punti perċentwali rispettivament). Bl-istess mod, il-kriżi tal-euro wasslet għal 
tnaqqis sinifikanti fil-koeffiċjent għal Ateni (tnaqqis ta’ 11-il punt perċentwali bejn 
l-2013 u l-2015). Iż-żieda fl-għoli tal-ħajja fl-Istati Membri ta’ wara l-2004 hija viżibbli 
wkoll fl-evoluzzjoni tal-koeffiċjenti tal-korrezzjoni għal dawn il-postijiet, bl-akbar żidiet 
f’Tallinn (minn 79.5 għal 98.9), fi Praga (minn 87.1 għal 102.9) u f’Vilnius (minn 78.6 
għal 93.4). 

Anness IV – Bilanċ ġeografiku tal-forza tax-xogħol 
tal-istituzzjonijiet tal-UE 
Ir-Regolamenti tal-Persunal jiddikjaraw li jenħtieġ li l-membri tal-persunal tal-UE jiġu 
“reklutati fuq l-aktar bażi ġeografika wiesgħa possibbli minn fost iċ-ċittadini tal-Istati 
Membri tal-Unjoni”, u li “l-ebda pożizzjoni ma tkun riżervata għal ċittadini ta’ xi Stat 
Membru speċifiku”. Eżenzjonijiet temporanji japplikaw fil-każ ta’ tkabbir, b’karigi 
speċifikament riżervati għaċ-ċittadini tal-Istati Membri li jissieħbu fl-UE. 

Fl-2014, quddiem iż-żieda fl-iżbilanċi ġeografiċi fil-forza tax-xogħol tal-UE, 
il-koleġiżlaturi emendaw ir-Regolamenti tal-Persunal biex iżidu li, filwaqt li jenħtieġ li 
r-reklutaġġ dejjem ikun ibbażat fuq il-mertu, “il-prinċipju tal-ugwaljanza taċ-ċittadini 
tal-Unjoni għandu jippermetti li kull istituzzjoni tadotta miżuri xierqa wara li jkun 
osservat li jkun jeżisti żbilanċ dejjiemi u sinfikanti bejn in-nazzjonalitajiet fost 
il-persunal temporanju li ma jkunx ġustifikat minn kriterji oġġettivi”. 

Fl-2018, il-Kummissjoni ppubblikat rapport komprensiv dwar il-bilanċ ġeografiku fost 
il-persunal tal-UE, li jkopri wkoll dan il-bilanċ fil-kompetizzjonijiet tal-EPSO. L-EPSO diġà 
nieda azzjonijiet ta’ sensibilizzazzjoni mmirati lejn l-Istati Membri meqjusa bħala 
“sottorappreżentati” fost l-applikanti għall-kompetizzjonijiet tiegħu21. 

Fi tmiem l-2022, l-istituzzjonijiet kollha tal-UE qablu li jaħdmu fuq mudell komuni biex 
jirrappurtaw regolarment u fil-livell interistituzzjonali dwar il-bilanċ ġeografiku. Kull 
istituzzjoni xorta setgħet tuża r-rata ta’ gwida li qieset l-aktar xierqa għall-kuntest 
tagħha stess. Ir-rata użata mill-Kummissjoni fl-2023 hija kkalkulata abbażi 
tal-popolazzjoni ta’ kull Stat Membru, l-għadd ta’ voti fil-Kunsill u l-għadd ta’ MEPs. 
Ir-rata tal-Parlament hija bbażata fuq l-għadd ta’ MEPs għal kull nazzjonalità. Hemm 
differenzi oħra, pereżempju, filwaqt li l-Kummissjoni teskludi l-lingwisti mill-analiżi 
interna tagħha, billi temmen li jistgħu jfixklu l-istampa ġenerali, il-Parlament tabilħaqq 
jinkludihom. Għall-analiżi li wettaqna, aħna użajna r-rata ta’ gwida tal-Kummissjoni kif 
iddefinita fl-2023. 

Bl-użu tal-possibbiltà tal-2014 li jittieħdu miżuri biex jiġu indirizzati l-iżbilanċi 
ġeografiċi, f’Novembru 2022 il-Parlament adotta regoli ġenerali ta’ implimentazzjoni li 
jippermettulu jorganizza kompetizzjonijiet speċifiċi għan-nazzjonalità għal dawk 
in-nazzjonalitajiet fejn kienu ġew osservati żbilanċi sinifikanti. L-għan ta’ dawn 
il-kompetizzjonijiet huwa li jinħolqu listi ta’ riżerva ta’ rekluti potenzjali mill-Istati 
Membri li s-sehem tagħhom ta’ persunal fil-Parlament kien taħt ir-rata ta’ gwida 
tal-istituzzjoni stess (abbażi tal-għadd ta’ MEPs), li għandhom jinżdiedu mal-listi ta’ 
riżerva l-oħra ta’ kandidati meqjusa għal reklutaġġ. L-ewwel kompetizzjonijiet ta’ dan 

 
21 Ir-Rapport Speċjali 23/2020. 

https://eur-lex.europa.eu/legal-content/MT/TXT/PDF/?uri=CELEX:52018DC0377R(01)&from=PT
https://www.eca.europa.eu/mt/publications/SR20_23

it-tip tnedew fl-ewwel 3 xhur tal-2024, madankollu żewġ Stati Membri bdew azzjoni 
legali kontrihom quddiem il-Qorti tal-Ġustizzja. 

Il-Kummissjoni tanalizza s-sehem tal-persunal bi tqabbil mar-rata ta’ gwida għal: 
persunal AD5 sa AD8 mhux lingwistiku (kemm uffiċjali kif ukoll persunal temporanju, 
kif ukoll separatament għall-uffiċjali), l-amministraturi kollha, il-maniġment 
intermedju, u l-maniġment superjuri. Abbażi ta’ dan, hija identifikat 15-il Stat Membru 
bi żbilanċi sinifikanti u żviluppat pjanijiet ta’ azzjoni konġunti biex tindirizza l-problema. 
Dawn il-pjanijiet ta’ azzjoni ġew adottati fl-2023 u huma fid-dominju pubbliku. 
Għall-Istati Membri li jifdal, hija adottat konklużjonijiet operazzjonali (mhux 
ippubblikati), li jiddeskrivu s-sitwazzjoni attwali għall-Istati Membri u l-prospettiva 
ġenerali. Il-Kummissjoni qed tippjana li taġġorna s-sitwazzjoni attwali dwar il-pjanijiet 
ta’ azzjoni fl-2024 u li timmonitorja s-sitwazzjoni fuq bażi kontinwa. 

Meta nħarsu f’aktar dettall lejn il-bilanċ ġeografiku, hemm differenzi sinifikanti skont 
il-grupp ta’ funzjoni u l-gradi tal-persunal. Il-grupp ta’ funzjoni AD huwa aktar 
ibbilanċjat mill-gruppi AST u SC (ara l-figura hawn taħt). Dan jista’ jiġi spjegat mit-tipi 
ta’ impjiegi u mil-livelli tas-salarji tal-bidu f’kull grupp ta’ funzjoni. Jaf huwa affettwat 
ukoll mill-attraenza relattiva tagħhom meta tittieħed inkunsiderazzjoni 
l-espatrijazzjoni, pereżempju, l-impjiegi segretarjali huma tipikament disponibbli b’mod 
wiesa’ fl-Istati Membri kollha, u dan jagħmel l-espatrijazzjoni inqas attraenti. Din hija 
waħda mir-raġunijiet għalfejn l-istituzzjonijiet ma jiffukawx fuq l-iżbilanċi fil-gruppi ta’ 
funzjoni SC u AST fl-analiżi tagħhom, u minflok jikkonċentraw fuq il-grupp AD, u b’mod 
partikolari l-gradi tal-bidu (AD5-AD8). 

L-iżbilanċi ġeografiċi huma affettwati wkoll mill-grupp ta’ funzjoni (2023) 

 
Sors: il-QEA, abbażi tal-listi tal-persunal tal-istituzzjonijiet awditjati tal-1.1.2023, uffiċjali u persunal 
temporanju. 

Abbrevjazzjonijiet 
CEOS: Kundizzjonijiet tal-Impjieg ta’ Aġenti Oħra 

DĠ: Direttorat Ġenerali 

DĠ AGRI: Id-Direttorat Ġenerali għall-Agrikoltura u l-Iżvilupp Rurali (il-Kummissjoni 
Ewropea) 

DĠ CLIMA: Id-Direttorat Ġenerali għall-Azzjoni Klimatika (il-Kummissjoni Ewropea) 

DĠ CNECT: Id-Direttorat Ġenerali għan-Networks tal-Komunikazzjonijiet, il-Kontenut u 
t-Teknoloġija (il-Kummissjoni Ewropea) 

DĠ COMP: Id-Direttorat Ġenerali għall-Kompetizzjoni (il-Kummissjoni Ewropea) 

DĠ DEFIS: Id-Direttorat Ġenerali għall-Industrija tad-Difiża u l-Ispazju (il-Kummissjoni 
Ewropea) 

DĠ EAC: Id-Direttorat Ġenerali għall-Edukazzjoni, iż-Żgħażagħ, l-Isport u l-Kultura 
(il-Kummissjoni Ewropea) 

DĠ ECHO: Id-Direttorat Ġenerali għall-Protezzjoni Ċivili u l-Operazzjonijiet tal-Għajnuna 
Umanitarja Ewropej (il-Kummissjoni Ewropea) 

DĠ EXPO: Id-Direttorat Ġenerali għall-Politiki Esterni tal-Unjoni (il-Parlament Ewropew) 

DĠ FISMA: Id-Direttorat Ġenerali għall-Istabbiltà Finanzjarja, is-Servizzi Finanzjarji u 
l-Unjoni tas-Swieq Kapitali (il-Kummissjoni Ewropea) 

DĠ GROW: Id-Direttorat Ġenerali għas-Suq Intern, l-Industrija, l-Intraprenditorija u 
l-SMEs (il-Kummissjoni Ewropea) 

DĠ HOME: Direttorat Ġenerali għall-Migrazzjoni u l-Affarijiet Interni (il-Kummissjoni 
Ewropea) 

DĠ IPOL: Id-Direttorat Ġenerali għall-Politiki Interni tal-Unjoni (il-Parlament Ewropew) 

DĠ NEAR: Id-Direttorat Ġenerali għall-Viċinat Ewropew u n-Negozjati għat-Tkabbir 
(il-Kummissjoni Ewropea) 

DĠ RTD: Id-Direttorat Ġenerali għar-Riċerka u l-Innovazzjoni (il-Kummissjoni Ewropea) 

EPSO: L-Uffiċċju Ewropew għas-Selezzjoni tal-Persunal 

FPI: Is-Servizz tal-Istrumenti tal-Politika Barranija (il-Kummissjoni Ewropea) 

HERA: L-Awtorità għat-Tħejjija u għar-Rispons f’Każ ta’ Emerġenza tas-Saħħa 
(il-Kummissjoni Ewropea) 

HICP: Indiċi armonizzat tal-prezzijiet għall-konsumatur 

HR: Riżorsi umani 

IA: Intelliġenza artifiċjali 

JBLI: Indiċi Konġunt Belġju-Lussemburgu 

MEP: Membru tal-Parlament Ewropew 

NGEU: NextGenerationEU 

OECD: Organizzazzjoni għall-Kooperazzjoni u l-Iżvilupp Ekonomiċi 

PDG: Prodott domestiku gross 

PSEO: Skema tal-Pensjonijiet għall-Uffiċjali Ewropej 

QFP: Qafas finanzjarju pluriennali 

SNEs: Esperti nazzjonali sekondati 

Glossarju 
Aġenzija deċentralizzata: Korp indipendenti tal-UE stabbilit għal perjodu indefinit, 
bħala ċentru ta’ kompetenza, biex iwettaq kompiti li jikkontribwixxu għall-iżvilupp u 
l-implimentazzjoni ta’ politika tal-UE. 

Aġenzija eżekuttiva: Organizzazzjoni stabbilita mill-Kummissjoni u mmaniġġjata 
minnha, għal perjodu limitat, għat-twettiq ta’ kompiti speċifikati li jkunu relatati ma’ 
programmi jew proġetti tal-UE f’isimha u taħt ir-responsabbiltà tagħha. 

Awtorità tal-ħatra: Persuna jew entità fi ħdan istituzzjoni tal-UE, li r-responsabbiltajiet 
tagħha, skont ir-Regolamenti tal-Persunal tal-UE, jinkludu l-għażla u l-assenjazzjoni ta’ 
individwi għal rwoli, pożizzjonijiet jew kompiti speċifiċi. 

Il-Kunsill Ewropew: Istituzzjoni tal-UE li tiddefinixxi d-direzzjoni politika ġenerali u 
l-prijoritajiet tal-UE. Il-membri tiegħu huma l-kapijiet ta’ Stat jew ta’ gvern tas-27 Stat 
Membru tal-UE, il-President tal-Kunsill Ewropew u l-President tal-Kummissjoni 
Ewropea. 

NextGenerationEU: Pakkett ta’ finanzjament biex jgħin lill-Istati Membri tal-UE 
jirkupraw mill-impatt ekonomiku u soċjali tal-pandemija tal-COVID-19. 

Qafas finanzjarju pluriennali: Il-pjan ta’ nfiq tal-UE li jistabbilixxi prijoritajiet (abbażi 
tal-objettivi ta’ politika) u limiti massimi, ġeneralment għal 7 snin. Dan jipprovdi l-istruttura 
li fi ħdanha jiġu stabbiliti l-baġits annwali tal-UE, u jillimita l-ammont li jintefaq għal kull 
kategorija ta’ nefqa. 

Tabella tal-persunal: Anness għall-baġit ta’ istituzzjoni jew korp tal-UE li jistabbilixxi 
l-għadd massimu ta’ postijiet permanenti u temporanji disponibbli, skont il-kategorija 
ta’ impjieg u l-grad tas-salarju. 

Risposti tal-Parlament 
 

https://www.eca.europa.eu/mt/publications/sr-2024-24 

 

Risposti tal-Kunsill 
 

https://www.eca.europa.eu/mt/publications/sr-2024-24 

 

Risposti tal-Kummissjoni 
 

https://www.eca.europa.eu/mt/publications/sr-2024-24 

 

Kronoloġija 
 

https://www.eca.europa.eu/mt/publications/sr-2024-24 

  

https://www.eca.europa.eu/mt/publications/sr-2024-24
https://www.eca.europa.eu/mt/publications/sr-2024-24
https://www.eca.europa.eu/mt/publications/sr-2024-24
https://www.eca.europa.eu/mt/publications/sr-2024-24

Tim tal-awditjar 
Ir-rapporti speċjali tal-QEA jippreżentaw ir-riżultati tal-awditi li twettaq ta’ politiki u 
programmi tal-UE, jew ta’ suġġetti relatati mal-ġestjoni minn oqsma baġitarji speċifiċi. 
Il-QEA tagħżel u tfassal dawn il-kompiti tal-awditjar biex timmassimizza l-impatt 
tagħhom billi tqis ir-riskji għall-prestazzjoni jew għall-konformità, il-livell ta’ introjtu 
jew ta’ nfiq involut, l-iżviluppi li jkunu għad iridu jseħħu u l-interess politiku u pubbliku. 

Dan l-awditu tal-prestazzjoni twettaq mill-Awla V tal-Awditjar – Finanzjament u 
amministrazzjoni tal-Unjoni, li hija mmexxija minn Jan Gregor, Membru tal-QEA. 
L-awditu tmexxa minn Jorg Kristijan Petrovič, Membru tal-QEA, li ngħata appoġġ minn 
Martin Puc, Kap tal-Kabinett u Mirko Iaconisi, Attaché tal-Kabinett; Colm Friel, 
Maniġer Prinċipali; Marion Kilhoffer, Kap tal-Kompitu; Ilze Ozola, Tadhg Ó Caoimh u 
Luis Sancho De las Alas-Pumariño, Awdituri. Laura McMillan ipprovdiet appoġġ 
lingwistiku. Jesús Nieto Muñoz ipprovda appoġġ grafiku. 

 
Mix-xellug għal-lemin: Martin Puc, Mirko Iaconisi, Marion Kilhoffer, 
Jorg Kristijan Petrovič, Tadhg Ó Caoimh, Ilze Ozola, Jesús Nieto Muñoz, Colm Friel.



 

 

DRITTIJIET TAL-AWTUR 

© L-Unjoni Ewropea, 2024 

Il-politika tal-Qorti Ewropea tal-Awdituri (QEA) dwar l-użu mill-ġdid hija stabbilita 
fid-Deċiżjoni Nru 6-2019 tal-QEA dwar il-politika tad-data miftuħa u l-użu mill-ġdid ta’ 
dokumenti. 

Sakemm ma jkunx indikat mod ieħor (eż. f’avviżi individwali dwar id-drittijiet 
tal-awtur), il-kontenut tad-dokumenti tal-QEA li jkun proprjetà tal-UE huwa liċenzjat 
taħt il-liċenzja tal-Creative Commons Attribution 4.0 International (CC BY 4.0). 
Għalhekk, bħala regola ġenerali, l-użu mill-ġdid huwa awtorizzat dment li jingħata 
kreditu xieraq u li kwalunkwe bidla tiġi indikata. Dawk li jużaw mill-ġdid il-kontenut 
tad-dokumenti tal-QEA ma jistgħux ibiddlu s-sinifikat jew il-messaġġ oriġinali. Il-QEA 
ma għandhiex tkun responsabbli għal kwalunkwe konsegwenza relatata mal-użu 
mill-ġdid. 

Irid jinkiseb permess addizzjonali jekk kontenut speċifiku juri individwi privati 
identifikabbli, eż. f’ritratti li jkun fihom il-membri tal-persunal tal-QEA, jew jekk ikun 
jinkludi xogħlijiet ta’ parti terza. 

Fejn ikun inkiseb tali permess, dan għandu jikkanċella u jissostitwixxi l-permess 
ġenerali msemmi hawn fuq u għandu jindika b’mod ċar kwalunkwe restrizzjoni dwar 
l-użu. 

Biex tuża jew tirriproduċi kontenut li ma jkunx proprjetà tal-UE, jista’ jkun meħtieġ li 
titlob il-permess direttament mingħand id-detenturi tad-drittijiet tal-awtur. 

Figura 1 – Ikona: Din il-figura tfasslet bl-użu ta’ riżorsi minn Flaticon.com. 
© Freepik Company S.L. Id-drittijiet kollha huma riżervati. 

Software jew dokumenti li jkunu koperti mid-drittijiet ta’ proprjetà industrijali, bħal 
privattivi, trademarks, disinji rreġistrati, logos u ismijiet, huma esklużi mill-politika 
tal-QEA dwar l-użu mill-ġdid. 

Il-familja ta’ siti web istituzzjonali tal-Unjoni Ewropea, fid-dominju europa.eu, tipprovdi 
links għal siti ta’ partijiet terzi. Peress li l-QEA ma għandha l-ebda kontroll fuqhom, 
dawn, inti mħeġġeġ taqra l-politiki tagħhom dwar il-privatezza u dwar id-drittijiet 
tal-awtur. 

Użu tal-logo tal-QEA 

Ma jistax isir użu mil-logo tal-QEA mingħajr ma jinkiseb il-kunsens tagħha minn qabel. 

HTML ISBN 978-92-849-3167-5 ISSN 1977-5741 doi:10.2865/5934614 QJ-01-24-007-MT-Q 
PDF Web ISBN 978-92-849-3168-2 ISSN 1977-5741 doi:10.2865/6913881 QJ-01-24-007-MT-N 

L-objettiv ta’ dan l-awditu kien li jivvaluta jekk il-qafas tal-impjieg 
tal-istituzzjonijiet tal-UE jipprovdilhomx il-flessibbiltà biex 
jissodisfaw il-ħtiġijiet ta’ reklutaġġ u jtejbu l-ġestjoni tal-forza 
tax-xogħol, u jippermettilhomx jindirizzaw iċ-ċirkustanzi dejjem 
aktar diffiċli li qed tħabbat wiċċha magħhom l-UE. Sibna li 
l-istituzzjonijiet tal-UE indirizzaw il-prijoritajiet emerġenti billi 
riallokaw il-persunal fejn kien l-aktar meħtieġ u ddiversifikaw 
il-mezzi ta’ reklutaġġ. Huma serrħu aktar fuq persunal b’kuntratti 
għal terminu fiss, għalkemm dan iġib miegħu riskju 
għall-kontinwità tal-operat. L-istituzzjonijiet isibuha diffiċli biex 
jiġbdu xi profili, u ma jużawx il-flessibbiltajiet kollha fil-qafas 
tal-impjieg tagħhom fir-rigward tal-prestazzjoni u 
l-opportunitajiet ta’ karriera tal-persunal. Ir-rakkomandazzjonijiet 
tagħna għandhom l-għan li jtejbu l-politiki tal-istituzzjonijiet 
għall-impjieg tagħhom ta’ persunal temporanju, l-attraenza 
tagħhom bħala impjegaturi, u l-ġestjoni tal-forza tax-xogħol 
tagħhom. 

Rapport speċjali tal-QEA skont l-Artikolu 287(4), it-tieni 
subparagrafu, TFUE. 

 

IL-QORTI EWROPEA TAL-AWDITURI 
, rue Alcide De Gasperi 
 Luxembourg 
LUXEMBOURG 
 
Tel. + - 
 
Mistoqsijiet: eca.europa.eu/mt/contact 
Sit web: eca.europa.eu 
Twitter: @EUAuditors 

